
«Адыгэ  псалъэр»
къезыгъэхьхэм  папщIэ

2025 гъэм и япэ илъэс ныкъуэм щIэджы кIа кIуэхэм 
яIэрыхьэну газетхэмрэ журналхэмрэ Iэ щыщIадз зэма-
ным къыпещэ. «Адыгэ псалъэ» газетыр зыIэ рыхьэну 
 хуейхэм хъыбар фыдогъащIэ - ар къевгъэхьын папщIэ Iэ 
щыщIэвдз хъунущ Урысей пощтым и дэтхэнэ IуэхущIа-
пIэми.

Мази 4-м «Адыгэ псалъэ» газетым и  уасэщ:
унэм ныфхуахьыну фыхуеймэ - сом 721-рэ кIэпIейкIи 

4-рэ;
фэ езым пощтым къыщыфщтэжынумэ - сом 658-рэ кIэ-

пIейкIэ 36-рэ.
Ди индексыр П5894

ЩIыналъэм щыяпэу
АДЫГЕЙ. Республикэ клиникэ сыма-

джэщым щIыналъэм щыяпэу ревмато-
логие къудамэ къыщызэIуахащ.

АР-м узыншагъэр хъумэнымкIэ и ми-
нистр Мерэтыкъуэ Рустем жиIащ иужь 
илъэсхэм республикэм лъынтхуэ узхэм 
игъэ гузавэхэм я бжыгъэм зэрыщыхэхъуар. 
Мы зэманым ахэр 1500-м нызэрыхьэсащ. 
КъулыкъущIэм и псалъэм ятепщIыхьмэ, а 
узы фэм къыхигъэзыхьхэр нэхъыбэ зэры-
хъуар зыкъомкIэ и зэранщ коронавиру-
сым.

Ревматологие къудамэм зэуэ щеIэзэфы-
нущ цIыху 20-м. Махуэ стационарым гъуэ-
лъыпIи 3 щIэтщ икIи абы щолажьэ доху-
тыр-ревматологыу тIу. 

Хэкур  хъумэнырщ
нэхъыщхьэр

КЪЭРЭШЕЙ-ШЭРДЖЭС. КъШР-м щы-
щIи дзащ хэкупсэ, спорт, цIыхубэ зы-
хъумэжыныгъэ мазэ лэжьыгъэм. Ар йо-
кIуэкI «ЩыIэщ апхуэдэ IэщIагъэ - Хэкур 
хъумэн» къыхуеджэныгъэм щIэту.

РЕСПУБЛИКЭМ мы Iуэхур щрагъэжьащ 
Хэкум и хъумакIуэм и илъэсымрэ ТекIуэны-
гъэ Иныр илъэс 80 зэрырикъумрэ егъэ-
щIылIауэ. Ар мазаем и 23 хъухукIэ екIуэкIы-
нущ. 

Мы Iуэху щхьэпэм къыщыхэжаныкIа 
курыт школхэм КъШР-м Егъэджэны-

гъэмрэ щIэныгъэмкIэ и министерствэм и 
щIыхь тхылъхэри иратынущ. Ахэр Волго-
град къалэ лIыхъужьым ягъэкIуэнущ маху-
ищкIэ зыщаплъыхьыну. 

Тенджыз  Iуфэр
къагъэщIэращIэ

АБХЪАЗ. Очамчыр и деж тенджыз 
 Iуфэм ирикIуэ лъэс лъагъуэм щыщу 
 метр 700-м нэс плиткэхэмкIэ къи-
щIыкIыным ехьэлIа лэжьыгъэр мазэрэ 
ныкъуэм  къриубыдэу зэфIагъэкIынущ, 
жиIащ  районым и администрацэм тури-
змэмкIэ, къэрал зэхуаку зэпыщIэны-
гъэхэмкIэ, СМИ-хэм ядэлэжьэнымкIэ и 
къудамэм и унафэщI Кобахие Дмитрий.

- ПЛИТКЭХЭР иралъхьэу щIадзащ 2024 
гъэм. Псори зэхэту километри 4-м щIигъу 
зи кIыхьагъ щIыпIэм щыщу метр 1100-м 
нэсым а лэжьыгъэр щызэфIэкIащ, - жиIащ 
абы.

Мы Iуэхум трагъэкIуадэ мылъкур къы-
зыхэкIыр Очамчыр районым и бюдже-
тырщ. ПэхуэщIэр сом мелуани 7,5-рэ и уа-
сэщ. Абы къызэщIеубыдэ метр зэбгъузэ-
натIэ мини 2,5-рэ. 

Кобахие Дмитрий къызэрыхигъэщащи, а 
Iуэхум гулъытэшхуэ хуащI, сыту жыпIэмэ, 
къалэдэсхэми хьэщIэхэми абдеж къы-
щакIухьыну, зыщагъэпсэхуну яфIэфIщ. 
Нэгъабэ лэжьэн щIэзыдза «Жемчужина» 
хьэщIэщым зыплъыхьакIуэ къакIуэхэм я 
бжыгъэм куэдкIэ хигъэхъуащ.

Плиткэ илъхьэным и закъуэкIэ зэфIа-
гъэкIыркъым. Мыбы апхуэдэу щагъэуващ 
тетIысхьэпIэпIэщIэхэр, щыфIадзащ виде-
окамерэхэмрэ уэздыгъэхэмрэ, щыхасащ 
удз гъэгъахэмрэ чыцэхэмрэ.

УЭРДОКЪУЭ  Женя.

КъБр-м и Iэтащхьэ КIуэкIуэ Каз-
бек и телеграм-каналым щытепсэ-
лъы хьащ Сталинград зауэзэ ры-
лIым и мыхьэнэм:

«МАЗАЕМ и 2-м Урысейм ща-
гъэлъапIэ ЗауэлI щIыхьым и махуэр. 
советыдзэм нэмыцэ-фашист зэры-
пхъуа кIуэ хэр щызэтриукIа, Сталин-
град зауэ зэ ры лIыр щиуха махуэм и 
фэеплъщ ар.

Хэку зауэшхуэм нэхъ лъыгъа-
жэшхуэу хэта Iыхьэхэм язщ Сталин-
град зауэзэрылIыр. Ар екIуэкIащ 

жэщ-махуэ 200-кIэ, 1942 гъэм ба-
дзэуэгъуэм и 17-м щегъэжьауэ 1943 
гъэм мазаем и 2 пщIондэ. 

Тэнрэ Индылрэ япэгъунэгъуу 
зызыукъуэдия фронтыр километр 
850-м нэблагъэт. Нэмыцэ-фашист 
зэрыпхъуакIуэхэм къалэм и Iыхьэ-
шхуэ яубыдыну яхузэфIэкIат, ауэ 
совет зауэлIхэри псэемыблэжу Ин-
дыл Iуфэм Iутт, арщхьэкIэ бийр 
псым хадзэну яхузэфIэкIыртэ-
къым. 

1942 гъэм и щэкIуэгъуэм «Уран» 
зыфIаща операцэм щIидзащ. Сове-

тыдзэр Сталинград бийм къыIэ-
щIигъэкIыжын папщIэ, нэмыцэ-
фашис тыдзэм ебгъэрыкIуауэ арат 
абы щыгъуэ икIи зауэзэрылIыр ди 
дзэм я текIуэныгъэкIэ мазаем и 2-м 
иухащ. 

Сталинград зауэзэрылIым Хэку 
зауэшхуэми ЕтIуанэ дунейпсо зауэ-
ми я екIуэкIыкIэр ихъуэжат, сыту 
жыпIэмэ, абдежырщ къыщынэIуар 
Германием и къарум пэщIэувэн 
зэрыщыIэр. А махуэм щегъэжьауэ 
бийм и дамэгъухэми я Iуэху еплъы-
кIэр яхъуэжауэ щытащ». 

Сталинград иIащ мыхьэнэшхуэ

Къэбэрдей-Балъкъэрыр 
нэмыцэ зэрыпхъуакIуэхэм 
къызэрыIэщIахыжам, Ле-
нинград къалэр къэухъу-
реихьыныгъэм къызэри-
кIам, Сталинград къалэм 
деж щекIуэкIа зауэ гуа-
щIэм ятеухуат Налшык 
къалэ ЩIыхьым и мыу-
жьыхыж мафIэм деж ще-
кIуэкIа пэкIур.

ЦIЫХУШХУЭ зэхуэзышэ-
са Iуэхум хэтащ КъБР-м и 
Парламентым и лIыкIуэхэр, 
Налшык къалэм щIыпIэ 
унафэр щызехьэнымкIэ и 
къулыкъущIапIэм и лэжьа-
кIуэхэр, ветеранхэм я зэ-
гухьэныгъэхэм хэтхэр, ку-
рыт щIэныгъэ щрагъэгъуэт 
IуэхущIапIэхэм щеджэхэр, 
къалэдэсхэр, зыгъэпс кIуэ-
хэр.

ПэкIур къыщызэIуахым 
жэрдэмыр къыхэзылъхьа-
хэм къыхагъэщащ ар Къэ-
бэрдей-Балъкъэрым щы-
псэу хэм я дежкIэ мыхьэнэ-
шхуэ зиIэ Iуэхугъуищым 
ехьэлIауэ зэрыщытыр. Япэ-
рауэ, щIыналъэр зэрып-
хъуакIуэхэм къыIэщIахыж-
ри, цIыхубэм Iэмал игъуэты-
жащ зэуапIэм ит щIалэхэм 
ядэIэпыкъуным хуэунэтIауэ 
я гуащIэдэкIыр къызэщIэ-
гъэрыуэжын. ЕтIуанэрауэ, 
Ленинград къалэр блока-
дэм къызэрикIам и хъы-
барым цIыхухэм я фIэщ-
хъуныгъэр нэхъ лъэщу 
къызэщIигъэушащ, сыт хуэ-
дэ гузэвэгъуэми кIэ зэриIэ-
нур хьэкъыу япхигъэкIащ. 
Ещанэрауэ, Сталинград 
деж щекIуэкIа зэхэуэ гуа-
щIэм къигъэлъэгъуащ сыт 
хуэдиз лъэщагъ бийм 
имыIэми, зи адэжь лъахэ 
зы хъумэжхэм уазэрыпэ мы-
лъэщынур, пэжыр зи лъэ-
ны къуэм гъуэгу зэригъуэ-
тыр. Сталинград къалэр 
 къапщтэмэ, Кавказ щIына-
лъэм и IункIыбзэIухыр къы-
Iэ рыхьауэ къэзылъытэ бийм 

и гуращэхэр къызэремы-
хъулIам къэралым щыпсэу-
хэр нэхъри зэкъуигъэуващ - 
ар ТекIуэныгъэр гъунэгъу 
къэзыщI щхьэусыгъуэхэм 
ящыщт. ПIалъэ кIэщIым 
 къриубыдэу къызэдэхъуа а 
Iуэхугъуищым Къэбэрдей- 
Балъкъэрым щыпсэухэр я 
гукъыдэжыр къиIэтыжат, я 
гущIыIум къихьэну хущIэкъу 
бийр къызэрыкIа гъуэм нэс 
яхужыну Iэмал зэрыщыIэр 
иджыри зэ наIуэ ящищIат.

Тхыдэр щыхьэт зэрыте-
хъуэмкIэ, Хэку зауэшхуэм и 
лъэхъэнэм Кавказым щхьэ-
кIэ екIуэкIа зэхэуэ гуащIэ-
хэм бийр щIыналъэм иху-
жынымкIэ Налшык къалэм 
мыхьэнэшхуэ иIащ. Плъы-
жьыдзэм и къарур зэгъэу-
Iужыным, фронтым ягъэхь 
дэIэпыкъуныгъэр щIэгъэ-
хуэ бжьэным хуэунэтIауэ 
Къэбэрдей-Балъкъэрыр 
 къекIуэлIапIэ-зэбгрыкIыпIэ 
лъэщ хъуат. Ди щIыналъэр 
бийм мазитхукIэ IэщIэ-

лъащ. Бийм илъагъурт 
цIыхубэр зэрызэрыIыгъыр, 
шынэ имыщIэу къызэры-
пэщIэтыр, зэрыхъукIэ хэ-
щIыныгъэ къызэрыритыр. 
Арагъэнущ бийм ди щIына-
лъэм и экономикэм уды-
нышхуэ къыщIридзауэ щы-
тар. Сыт хуэдизу зэрыпхъуа-
кIуэхэм ди цIыхубэр игъэ-
шынэну хэмытами, ар 
ху зэ рыщIыкIакъым икIи 
 хуэгъэшынакъым. Апхуэ-
дэх  хэурэ 1943 гъэм щIышы-
лэм и 4-м Къэбэрдей-Балъ-
къэрым и щыхьэрыр, итIанэ 
- щIышылэм и 11-м - зэрыхэ-
гъэгуу хуит къащIыжауэ 
щытащ.

ПщыгъупщэнкIэ Iэмал зи-
мыIэ лIыгъэ къызыкъуэзыха 
цIыхубэм Хэку зауэшхуэм 
щызэрахьа хахуагъэри, 
 мамыр гъащIэр къазэуа 
нэужь, экономикэмрэ щэн-
хабзэ гъащIэмрэ зэфIэгъэу-
вэжынымкIэ къалъыкъуэкIа 
гуащIэри къалъытэри, 1985 
гъэм Налшык къалэм Хэку 

зауэ орденым и япэ на-
гъыщэр къыхуагъэфэщауэ 
щытащ, 2010 гъэм Зауэ 
щIыхьым и къалэ цIэр къы-
фIащащ.

Хэку зауэшхуэм и тхыдэм 
ущриплъэжкIэ, бийм Ле-
нинград къалэр къиувыхьу 
махуэ 872-кIэ зэриIыгъам 
укъимыгъэскIэнкIэ Iэмал 
иIэкъым, цIыхуфэр Iувщ, 
жыхуаIэм и пэжри нэхъри 
зыхыбощIэ. Махуэ щIагъуэ 
къэмынэу кхъухьлъатэхэр 
къащхьэщыхьэрэ топыр 
къытрагъэлъалъэу, къалэм 
къыдэуэрэ псэуалъэхэр зэ-
хакъутэу, лажьэ зимыIэ 
цIыхухэри къыдэкIыну яху-
зэфIэмыкIыу екIуэкIащ. 
ЩIы Iэмрэ мэжалIэмрэ 
игъэ кIуэдам я бжыгъэр 
къэлъытэгъуейщ. Ауэ фIэщ-
хъуныгъэ зиIэ къалэдэсхэр 
нэмыцэдзэм пикIуэтакъым: 
заводхэмрэ фабрикэхэмрэ 
лажьэрт, зи гуащIэ щымы-
гугъыфыну сабийхэмрэ 
лIыжь-фызыжьхэмрэ лъа-

гъуэ щэхукIэ дашырт. Бийм 
къалэр лъэгуажьэмыщхьэ-
кIэ игъэтIысыну хэтами, и 
гуращэхэр къехъулIакъым. 
Ленинград къылъыкъуэкIа 
лIы гъэр къэрал псом деж-
кIэ щапхъэти, блокадэр зэ-
рыщхьэщахыжам и махуэ-
ми лъапIэныгъэ иIэт.

Сталинград деж щекIуэ-
кIа зауэр къызэрыгуэкIтэ-
къым. Абы къигъэлъэгъуар 
Плъы жьыдзэм и къарум и 
за къуэкъым, атIэ абдеж 
къыщагъэтIыса бийр къызэ-
рыпхуигъэкIуэтынури, абы 
кърихьэжьа идеологием   
кIэ зэрептыфынури нахуэ 
 хъуащ. Сталинград зэхэуэм 
зэрихъуэкIар Хэку зауэш-
хуэм и кIуэкIэм и закъуэ-
къым - ЕтIуанэ дунейпсо за-
уэм хэша хъуа къэралхэми 
я Iуэху еплъыкIэхэм зригъэ-
хъуэжащ, цIыхубэр зы-
хуеймрэ ар зыхуэныкъуэм-
кIэ дунейпсо политикэр зи 
Iэ мыщIэ илъхэр иригъэ-
гупсысащ.

Илъэс 80-м нызэрыхьэ-
сащ Хэку зауэшхуэр зэрыу-
выIэрэ. Ауэ абы щагъэуа то-
пышэхэм, фочы шэхэм я 
фий макъыр иджыри къыз-
дэсым увыIакъым. УсакIуэ 
цIэрыIуэ Гамзатов Расул зэ-
гуэр жиIэ гъат: сыт хуэдиз 
зауэлIым иужьрей увыIэпIэр 
ягъуэтын хуей, Хэку зауэ-
шхуэр иухауэ ди фIэщ хъун 
щхьэкIэ... УщегупсыскIэ, 
гур къогъыкI...

Хэкум и хъумакIуэм и 
илъэсщ 2025 гъэр - зауэ-
лIым и фэеплъыр къы-
щаIэтыж икIи щагъэлъапIэ 
илъэсщ. Хэку зауэшхуэм хэ-
кIуэдахэм дахуэщыгъуэ ныр, 
ди щхьэхэр яхуэдгъэщхъы-
ныр псэ зыIутхэм ди  къа-
 лэнщ, ауэ зыкIи нэхъ мащIэ-
къым абыхэм къыт хуа зэуа 
мамырыгъэр хъумэ нымкIэ 
ттелъ къалэнри. А гупсысэр 
псэуныгъэм, гъа щIэм тепщэ 
щыхъуну я що гугъ.

ШУРДЫМ  Динэ.

ЖылагъуэЦIыхугъэм  и  уасэр

Урысей къэрал библио-
текэм (Москва къалэм) 
иджыблагъэ щекIуэкIащ 
«Щэнхабзэм и зэхъуэ-
кIыныгъэфIхэр: библиоте-
кэхэр зэрырагъэфIа-
кIуэр» урысейпсо зэхуэ-
сышхуэр. 

АБЫ ЩЫЗЭХУЭСАЩ Уры-
сейм ЩэнхабзэмкIэ и ми-
нистерствэм и лIыкIуэхэмрэ 
IэщIагъэлI нэхъ пажэхэмрэ. 
Къэбэрдей-Балъкъэрым 
къыбгъэдэкIыу Москва щы-
Iащ Бахъсэн районым и ад-
министрацэм и Iэтащхьэм 
и къуэдзэ Iэхъуэбэч Андзор. 

Зэхыхьэм щытепсэ лъы-
хьащ къэралым библиотекэ 
IэнатIэм зэрызыщрагъэу-
жьыфыну Iэмалхэм. Апхуэ-
дэуи «Щэнхабзэ» лъэпкъ 
Iуэхум ипкъ иткIэ лэжьы-
гъэшхуэ езыгъэкIуэкIа щIы-
налъэхэр ягъэпажащ. «Му-
ниципальнэ библиотекэхэм 
лъэпкъ хабзэхэмрэ щэнха-
бзэмрэ щыхъумэн» Iыхьэм 
къыщыхагъэщхьэхукIащ 
Къэбэрдей-Балъкъэрым 
ЩэнхабзэмкIэ и министер-

ствэр - абы къыхуагъэфэ-
щащ «ЕхъулIэныгъэхэм 
пап щIэ» медалымрэ щIыхь 
тхылърэ. А лъэпкъ Iуэхур 
гъэзэщIэным йогугъу Бахъ-
сэн щIыналъэр. Псалъэм 
папщIэ, 2023 гъэм Кыщпэк 

къуажэм къыщызэIуахащ 
япэ модельнэ библиотекэр. 
Мы гъэми апхуэдэ зы Iуэху-
щIапIэ щаухуэнущ Ислъэ-
мей къуажэм. 

БАГЪЭТЫР  Луизэ.

Щоджэным и цIэр зезыхьэ уэра-
мым тет Сабий поликлиникэм зэ-
гъэпэщыжыныгъэ лэжьыгъэхэр щы-
зэфIэкIащ. Ар ирагъэкIуэкIащ цIыху-
хэм япэ дэIэпыкъуныгъэ щыхуащIэ 
медицинэ IуэхущIапIэхэр къэгъэ щIэ-
рэщIэжын программэм ипкъ иткIэ. 

МЕДИЦИНЭ IуэхущIапIэм и унэм и 
бжэ, щхьэгъубжэ блыпкъхэр яхъуэ-
жащ, инженер-коммуникацэхэр яхъуэ-
жащ, унэ лъэгу къагъэщIэрэщIэжащ. 
КъищынэмыщIауэ, щылажьэхэми 

 къе кIуалIэхэми я тыншыпIэм хуэщIауэ 
зэхъуэкIыныгъэхэр щрагъэкIуэкIащ - 
псалъэм папщIэ, чэзум щежьэ плIа-
нэпэ къыщызэрагъэпэщащ, ОРВИ 
узыфэр зыпкърытхэм мыдрей сыма-
джэхэмрэ я щIыхьэпIэхэр зэхагъэ-
щхьэхукIащ, диагностикэ, къыщеIэзэ-
ну, дохутырхэр щылажьэ пэшхэр нэхъ 
тыншу къызэрагъуэтыным хуэдэу зэ-
кIэлъахьащ.

Поликлиникэм и кIуэцIыр сыт и лъэ-
ныкъуэкIи зэпэщ хъуащ, пэшхэр хуитщ, 
нэхущ, иджырей Iэмэпсымэхэмрэ унэ-
лъащIэхэмрэ щIагъэуващ.

IуэхущIапIэм медицинэ Iуэхутхьэб-
зэхэр щыхуащIэ сабий мини 10-м щIи-
гъум, махуэ лэжьэгъуэм абы къокIуа-
лIэ цIыхуи 150-рэ.

ЩХЬЭЩЭМЫЩI Изэ.

«Хэкум и къыщхьэщыжакIуэхэр» фон-
дым и Къэбэрдей-Балъкъэр къудамэм 
СВО-м хэтхэмрэ абы къикIыжахэмрэ 
ядэIэпыкъунымкIэ и лэжьыгъэр зэпыур-
къым. Иджыблагъэ фондым Аруан ра-
йоным щыIэ и IуэхущIапIэм медицинэ 
Iуэхутхьэбзэ хуэныкъуэу зыкъыхуигъэ-
защ Украинэм щекIуэкI дзэ Iуэху хэхам 
щыIа Хьэпэ Альберд. Ветераным фон-
дым и лэжьакIуэхэр дэIэпыкъуащ и 
узыншагъэм кIэлъигъэплъын папщIэ 
зыхуеину дэфтэрхэр зэригъэпэщыным-
кIэ. Ар и узыншагъэм щыкIэлъигъэплъы-
ну ягъэкIуащ «Волгоград» реабилитацэ 
центрым. Ветераным фондым и щIына-
лъэ къудамэм и лэжьакIуэхэм фIыщIэ 
яхуищIащ дзэ Iуэху хэхам хэтахэмрэ абы 
щыIэ сэлэтхэмрэ гулъытэ зэрыхуа щIым 
папщIэ. 

ХЬЭПЭ Альберд къыщалъхуащ, икIи 
къыщыхъуащ Нарткъалэ. Абы дэт курыт 
еджапIэ №5-р къиуха нэужь, Хьэмдэхъу 
Башир и цIэр зезыхьэ Къэбэрдей-Балъ-
къэр щIы-промышленнэ колледжым щIэ-
тIысхьащ. АдэкIэ дзэм хэтащ. Къулыкъу 
нэужьым лэжьыгъэ IэнатIэ пэрыуващ, уна-
гъуи хъуащ. Украинэм щекIуэкI дзэ Iуэху 
хэхам даша щIалэм лIыгъэ хэлъу зыкъы-
щигъэлъэгъуащ, къалэныр жэуап лы ныгъэ 
пылъу ирихьэкIащ. СВО-м ар илъэскIэ 
щыIащ лагъымыдзгъауэу, ебгъэ рыкIуэ 
бригадэм хэтащ. Хьэпэм и уна гъуэм бын 
ещанэр къахэхъуа нэужь, ар  къагъэкIуэжащ 
республикэм. 

Мы зэманым СВО-м щымыIэми, ар 
щIэблэр хэкупсэу гъэсэнымкIэ жылагъуэ 

Iуэхухэм жыджэру хэтщ, курыт еджапIэхэм 
щрагъэкIуэкI хабзэ «ЛIыгъэм и дерс» 
Iуэхухэм ирагъэблагъэ. Апхуэдэуи, псапэ 
зыпылъ Iуэхухэм и лэжьыгъэ хелъхьэ, 
СВО-м щыIэ ди зауэлIхэм ерыскъырэ 
зыхуеину хьэпшыпхэмрэ яхуегъэшэныр 
къызэзыгъэпэщхэм яхэтщ. 

ГЪУЭТ  Синэ.

Зыри гулъытэншэ ящIыркъым

Къэбэрдей-Балъкъэрыр къыхагъэщ

ТЕКIУЭНЫГЪЭ

щыхъыбархэр

Зыгъэхьэзырар 
ЩХЬЭЩЭМЫЩI  Изэщ.

КIапэр къанэри, 
напэр ящащ.

Лъэпкъ Iущыгъэ:

2024 гъэм къэралым и хьэрычэтыщIэхэм                 
МСП.РФ-м бжыгъэр зи лъабжьэ и Iэмалхэр къа-
гъэсэбэпурэ ахъшэ щIыхуэу псори зэхэту сом ме-
лард 18,1-рэ къащтащ. Апхуэдэм деж нэхъыбэ дыдэу 
ят хабзэр щхьэж къылъысу сом зы мелуаным щIи-
мыгъущ, ауэ а бжыгъэм щыщIрагъэгъуи щыIэщ. 

ХЬЭРЫЧЭТЫЩIЭХЭМ нэгъабэ щIыхуэу къащта 
ахъшэм и процент 65-р трагъэкIуэдащ я лэжьыгъэм 
зегъэубгъуным пыщIа Iуэхухэм, процент 30-р инвести-
цэ унэтIыныгъэхэм хуаутIыпщащ, проценти 5-р - нэ-
гъуэщI щхьэусыгъуэхэм щхьэкIэ къагъэсэбэпащ.  МСП.
РФ-м и деж щIыхуэ къыщызыщтахэм я нэхъыбэр  сату, 
цIыхухэм Iуэхутхьэбзэхэр яхуэщIэн IэнатIэхэм щы-
лажьэхэрщ. Псори зэхэту щIыхуэу къащтам (зэры зэ-
кIэлъыкIуэм хуэдэу) я процент 26-р, 24-р а тIум яубыд, 
хьэпшыпхэр, ерыскъыхэкIхэр къыщIэзыгъэкIхэм про-
цент 18 яхуозэ. 

«2024 гъэм кърикIуахэм дыхэплъэжмэ, ахъшэ 
щIыхуэу ику иту къащтар сом мелуани 2,4-рэ мэхъу, 
пIалъэкIэ къэбгъэлъагъуэмэ, ику иту илъэси 2,6-кIэ 
ягъэлэжьэну ират, процент ставкэр ику иту зэрыхъур 
7,5-рэщ. Банкхэм щат кредитхэм ебгъапщэмэ, ар хуэ-
ди 3 - 4-кIэ нэхъ мащIэщ. Апхуэдэ щIыкIэкIэ, къэра-
лым и щIыналъэхэм ящыщу 84-м я хьэрычэтыщIэ ми-
ни 6,9-м ди дэIэпыкъуныгъэхэр ялъэIэсащ», - жиIащ 
МСП Корпорацэм и унафэщI Исаевич Александр. 

МСП.РФ-м и Iэмалхэр къагъэсэбэпу ахъшэ щIыхуэ 
нэхъыбэу къэзыщтахэм яхэтщ Краснодар крайр, 
 Удмуртиер, Кърымыр, Иркутск областыр, Тэтэрстаныр. 
Къэралым и IуэхущIапIэхэу хьэрычэтыщIхэм ахъшэ 
щIыхуэ  езытхэм  я процент ставкэхэр нэхъ мащIэ 
хуащI, МСП.РФ-м бжыгъэр зи лъабжьэ и Iэмалхэр къа-
гъэсэбэпу абыхэм зыкъыхуагъазэу щытмэ. Абыхэм 
яхэтщ Алтай, Приморскэ, Хабаровск крайхэм, Воро-
неж, Калининград, Киров, Мэзкуу, Саратов, Тюмень 
областхэм, Удмуртиемрэ Чувашиемрэ я апхуэдэ Iуэху-
щIапIэхэр.

2004 гъэм къриубыдэу Къэбэрдей-Балъкъэрым и 
хьэрычэтыщIэхэм, КъБР-м хьэрычэт IэнатIэ мыинымрэ 
курытымрэ куэд мыхъу щIыхуэ етынымкIэ и фондыр 
къагъэсэбэпу, хьэрычэт мащIэмрэ курытымрэ пэрыт 
IэнатIэу 57-м МСП.РФ-м щIыхуэу сом мелуан 11,8-рэ 
нэгъабэ къыIахащ. 

ХьэрычэтыщIэхэм къэрал дэIэпыкъуныгъэхэр ират 
«Зэхьэзэхуэр зи лъабжьэ экономикэ лъэщ» лъэпкъ 
пэхуэщIэм ипкъ иткIэ.

ХЬЭЩЫКЪУЕЙ Олег. 

Урысей МЧС-м и управле-
нэ нэхъыщхьэу КъБР-м 
щыIэм и унафэщI, къэрал 
кIуэцI къулыкъум и генерал-
майор Надёжин Михаил 2024 
гъэм я лэжьыгъэм къри-
кIуахэм ятеухуа пресс-кон-
ференц иригъэкIуэкIащ.

IУЭХУЩIАПIЭМ и уна фэ-
щIым къызэрыхигъэщащи, 
2024 гъэм республикэм къы-
зэрымыкIуэ щытыкIэхэр къы-
щыхъуакъым. Къегъэ ла-
кIуэхэр хэтащ зыгъэсэныгъэ 
зэмылIэужьыгъуэу 530-м. 

Социальнэ мыхьэнэ зиIэ 
къэхъукъащIэу 9 ятхащ. Ма-
фIэсым пэщIэт-къегъэлакIуэ 
гупхэр псори зэхэту 3700-рэ 
ираджащ. Къэбэрдей-Балъ-
къэрым къыщыхъуащ мафIэс 
2147-рэ, абыхэм къыщра-
гъэлащ цIыху 25-рэ, шынагъуэ 
здэщыIэ хъуа щIыпIэхэм 
цIыху 286-рэ кърашащ, сом 
мелардым щIигъу и уасэ 
мылъкуи зейхэм хуахъумащ. 
МафIэсхэм хэкIуэдащ цIыху 

Накъыгъэм и 9-м
ирихьэлIэу

Шэджэм къалэм и псы Iуфэм хуэзэ 
щIыпIэхэр зэIузэпэщ щIыным ехьэлIа 
лэжьыгъэхэр иджыпстуи ирагъэкIуэкI. 
«Горзеленхоз»-м и IэщIагъэлIхэр тхьэ-
махуэ блэкIам абы кIуэри зрагъэлъэ-
гъуащ цIыхухэр куэду щызэхуэс 
щIыпIэр икIи яубзыхуащ абдеж щра-
гъэкIуэкIыну лэжьыгъэхэр.

ШЭДЖЭМ къалэм а лэжьыгъэхэр 
щрагъэкIуэкI «ПсэупIэмрэ къалэ 
щыIэкIэмрэ» лъэпкъ пэхуэщIэмрэ 
«Къалэ мыинхэмрэ тхыдэ мыхьэнэ зиIэ 
жылэхэмрэ» урысейпсо зэхьэзэхуэм къ-
рикIуамрэ япкъ иткIэ. Фигу къэд-
гъэкIыжынщи, Шэджэм къалэм ща-
гъэхьэзыра пэхуэщIэр нэхъыфIхэм хаб-
жауэ щытащ нэгъабэ.

ПэхуэщIэм увыпIэ нэхъыщхьэр щеу-
быд Хэкум и хъумакIуэхэм я фэеплъу 
абдеж щагъэувынум. Абы нэмыщI, 
Шэджэм къалэм дэсхэр щызэхуэс, 
иджырей зэманым къезэгъыу зэIузэпэщ 
ящI щIыпIэм «ТекIуэныгъэм и парк» 
фIэщыгъэр зэрихьэнущ икIи ар къызэ-
Iуахынущ мы гъэм накъыгъэм и 9-м 
ирихьэлIэу. 

 

ЦIыхухэр зыIэпызышэ 
щIыпIэ

Бахъсэн щIыналъэм и администра-
цэм и унафэщI Балъкъыз Артур 
иджыблагъэ щыIащ Бахъсэнёнкэ 
 къуажэм икIи зригъэлъэгъуащ пэ-
щIэдзэ еджапIэ - сабий сад IуэхущIа-
пIэм и лэжьыгъэр зэрызэтеубла 
щIыкIэр. Псом хуэмыдэу зригъэщIащ 
абы я шхапIэм щыщыIэ санитар мар-
дэхэр хабзэхэм зэрыхуэкIуэмрэ са-
бийхэм я ерыскъыхэм я фIагъыр 
зыхуэдэмрэ.

 
АБЫ иужькIэ Балъкъызыр щыIащ 

ЩэнхабзэмкIэ унэм. ЩIыпIэ админи-
страцэм и унафэщIым и гъусэу ахэр 
тепсэлъыхьащ «Къэрал, щIыналъэ 
тхылъ хъумапIэхэр егъэфIэкIуэн» щIы-
налъэ программэм ипкъ иткIэ жы лэм 
я библиотекэм ехьэлIауэ ирагъэкIуэ- 
кIыну къапэщылъ лэжьыгъэхэмрэ абы 
игъуэтыну зэхъуэкIыныгъэхэмрэ. 

«Ди къалэн нэхъыщхьэу щытыр тхылъ 
хъумапIэ къудейуэ щымыту, атIэ 
цIыхухэр зыIэпызышэ щэнхабзэмкIэ 
центр ар щIынырщ, Iуэхугъуэ зэхуэ-
мыдэхэр, зэIущIэхэр щебгъэкIуэкI, мас-
тер-классхэр щызэхэпшэ хъууэ», - жиIащ 
Балъкъыз Артур. 

Урысейр
ираджакъым

УФ-м и Президент Путин 
Владимир Освенцим 
конц лагерыр бийм къы зэ-
рыIэщIагъэкIыжрэ илъэс 
80 зэрырикъум теухуауэ 
къызэрагъэпэща дауэда-
пщэм Урысейр зэрырамы-
гъэблэгъар игъуэджэу 
 къилъытащ. Абы теухуа и 
еп лъыкIэр къэрал Уна-
фэщIым хуиIуэтащ «Моск-
ва. Кремль. Путин» про-
граммэр езыгъэкIуэкI 
журналист Зарубин Па-
вел. 

«НОБЭ Урысейм и поли-
тикэм, урысей къэралы-
гъуэм и Iэтащхьэм сыт 
хуэдэ бгъэдыхьэкIи хуиIэн-
кIэ мэхъу. Дэ дыщIэлъэIур-
къым зыщIыпIэ драгъэблэ-
гъэну. Ауэ Iуэхум уегуп-
сысмэ, хэкIыпIэ тэмэм 
къы хуэбгъуэтыфынут. Ос-
венцимым исахэр къезы-
гъэутIыпщыжахэр, ахэр 
фашистхэм къезыгъэлахэр 
я узыншагъэм, я ныбжьым 
тещIыхьауэ иумыгъэблэ-
гъэфми, абыхэм я благъэ-
Iыхьлыхэм зыкъы хуагъэзэн 
хуеящ», - жиIащ Путин 
Вла димир.

Освенцим концлагерым 
исахэр хуит зэращIыжам 
теухуа зэхыхьэр щIышы-
лэм и кIэм ирагъэкIуэкIащ. 
Абы хэтащ Великобрита-
нием и пащтыхь Карл III, 
Франджым и президент 
Макрон Эммануэль, Герма-
нием и канцлер Шольц 
Олаф, Канадэм и премьер-
министр Трюдо Джасти-        
нэ.

«Хэкум и хъумакIуэхэр» щIыналъэ фондым и унафэщI 
Дадэ МуIэед зригъэлъэгъуащ фондым и  къудамэу Шэджэм 
районым щыIэр и лэжьыгъэм зэре хъулIэ щIыкIэр, щит-
хащ и телеграм-каналым щIыпIэ администрацэм и тхьэ-
мадэ Борсэ Юрэ. 

2024 ГЪЭМ щегъэжьауэ фондым и къудамэр хэплъащ абы 
зэрызыкъыхуагъэза лъэIу зэмылIэужьыгъуэу 600-м щIигъум. 
Ахэр нэхъыбэу ехьэлIат социальнэ, психологие, медицинэ, 
юрист дэIэпыкъуныгъэхэр дзэ Iуэху хэхам хэтахэмрэ я уна-
гъуэхэмрэ ягъэгъуэтыным, СВО-м зэрыщыIам щыхьэт те хъуэ 
тхылъыр (удостоверенэр) къыдахыным, къыхуащIэ псэупIэ-
коммунальнэ Iуэхутхьэбзэхэм щIатын хуей пщIэм зэрыхудачых 
Iэмалхэр яхухэлъхьэным, зауэ зэпэщIэувэныгъэм щагъуэта 
фэбжьхэр санаторэхэмрэ курортхэмрэ щагъэхъужын папщIэ, 
абыхэм я путевкэхэмкIэ къызэгъэ пэщыным, нэгъуэщI Iуэху 
куэдми. 

Дэтхэнэ зы цIыхум и лъэIуми щIыпIэ администрацэм щыхо-
плъэ, хэкIыпIэхэр къыхуалъыхъуэ икIи, япэ ахэр ирагъэщу, 
нэхъ псынщIэу зэфIэха зэрыхъуным яужь ит зэпытщ.

«Дэ адэкIи тлъэкI къэдгъэнэнукъым къэралыр щытыкIэ гу-
гъум щихуа дакъикъэм абы и шынагъуэншагъэр къызэра-
гъэпэщу къуэувахэм сыт и лъэныкъуэкIи дадэIэпыкъун па-
пщIэ», - жиIащ Борсэ Юрэ. 

ХЬЭЩОКЪУЭ Алыдж. 

«Хэку цIыкIур Урысейм и 
къарущ» фIэщыгъэр зэри-
хьэу Къэзан къалэм ще-
кIуэкIащ муниципалитетхэм 
я урысейпсо зэхуэс. Къэ-
бэрдей-Балъкъэрым и лIы-
кIуэу абы и лэжьыгъэм хэ-
тащ Шэджэм щIыналъэм 
хыхьэ Нартан къуажэм и ад-
министрацэм и унафэщI 
Урыс Елдар. 

ЩIЫПIЭХЭМ унафэр щы-

зехьэнымкIэ IуэхущIапIэхэм я 
зэхуэсыр илъэс къэс ира-
гъэкIуэкI икIи ар хуэунэтIауэ 
щытщ IэнатIэм зегъэужьы-
нымрэ абы и Iуэхухэр дэгъэ-
кIа хъунымрэ. Мы гъэм абы 
къэкIуащ къэралым и щIы-
налъэ 89-м я лIыкIуэхэу ми-
ни 9-м щIигъу. 

Къызэхуэсахэр зэIущIэм и 
программэм хыхьэу теп сэ-
лъыхьащ щхьэж и Iуэху къы-
зэ гъэпэщыкIэм, къуажэхэм 

зегъэужьыным, цIыхухэм я 
псэукIэр егъэфIэкIуэным 
ехьэлIауэ абы фIыуэ хэлъым, 
нэгъуэщIхэми. Зэхуэсым 
къыщаIэта Iуэхугъуэхэм 
 ящыщу нэхъыфIу къалъыта-
хэр языныкъуэ щIыналъэхэм 
я лIыкIуэхэм щапхъэу къащ-
тащ, кIуэжа нэужь я лэжьы-
гъэм къыщагъэсэбэпыну. 

ШЭДЖЭМЫКЪУЭ 
Щауей.

КъызэрымыкIуэ щытыкIэ къэхъуакъым

12, фэбжьхэр 45-м щагъуэ-
тащ. МафIэсгъэункIыфI-къе-
гъэлакIуэхэр псынщIэу икIи 
зэщIэгъэуIуауэ Iуэхум зэрыб-

гъэдыхьэм и фIыгъэкIэ лы-
гъэхэм зрамыгъэубгъуу 
ягъэункIыфIащ.

Гъуэгу-транспорт къэхъу-

къащIэхэм я лъэужьхэр гъэ-
кIуэдыжыным епха Iуэху                
639-м хэтащ IэнатIэм и лэ-
жьа кIуэхэр, цIыху 15 кърагъэ -                 
лащ. 

Управленэ нэхъыщхьэм и 
лэжьакIуэхэм кIэлъыплъыны-
гъэм ехьэлIауэ зыхуагъэувы-
жа къалэнхэр нэсу зэфIа-
гъэкIащ. Илъэс кIуам ма-
фIэсым зы щыхъумэнымкIэ 
хабзэм къигъэувхэр уэим 
ящIу 900-рэ къыщIагъэщащ, 
административнэ хабзэм 
зэребэкъуар къыщыгъэлъэ-
гъуа Iуэхуи 105-рэ къаIэтащ. 
IэщIагъэлI хэм профилактикэ 
Iуэху 12000-м щIигъу ирагъ-
экIуэкIащ икIи социальнэ 
мыхьэнэ зиIэ объектхэм 
къызэ ры мыкIуэ щытыкIэхэр 
къыщагъэ хъуакъым. 

МафIэсхэм хэкIуадэхэр про-
центи 37-кIэ, фэбжь хэзыххэр 
процент 26-кIэ нэхъ мащIэ 
 хъуащ зэфIаха профилактикэ 
лэжьыгъэм и фIыгъэкIэ.

Псыдзэхэр къиуным, псы 
Iуфэхэр гуэщэтыным ехьэлIа 

щытыкIэ къы зэрымы кIуэхэр 
щыIакъым. Ди  жагъуэ зэры-
хъущи, республикэм и псыхэм 
цIыхуи 9  щыхэкIуэдащ. 
Насыпыншагъэхэр къы щы-
хъуащ зы  щагъэпскIыну  хуит 
щамыщI щIыпIэхэм. 

УнафэщIым къызэрыхигъэ-
щащи, республикэм и къурш-
хэм Урысей МЧС-м и Iуащ-
хьэмахуэ бгы-лъагэ ПСО-м и 
лэ жьакIуэхэм илъэсым 
 къриубыдэу къэлъыхъуэ-
ныгъэ-къегъэлакIуэ Iуэхуи 
122-рэ щрагъэкIуэкIащ, 
цIыхуи 134-рэ кърагъэлащ, 
22-рэ хэкIуэдащ. Апхуэдэ 
нэщхъеягъуэхэр кърокIуэ ту-
ристхэм я къарум къихьынур 
зэрызэпамылъытым, бгым 
зэрыдэкI лъагъуэ къэс езым 
и щхьэхуэныгъэхэр зэриIэм 
зэрыщымыгъуазэм, зыхуеи-
нухэмкIэ тэмэму зэгъэпэ-        
щауэ гъуэгу зэрытемыхьэм, 
дунейм и щытыкIэм напIэ-
зыпIэм зэрызихъуэжри зэра-
мыщIэм.

Надёжин Михаил СМИ-м я 
лIыкIуэхэм я упщIэхэм жэуап 
зэпкърыха яритащ, дызыхыхьа 
илъэсым къапэщыт къалэн 
нэхъыщхьэхэм щыгъуазэ 
ищIащ.

 УАРДЭ Жантинэ. 

Урысейм Дзэ щIыхьым и махуэр ща-
гъэлъапIэм ирихьэлIэу, Налшык къалэм 
Жьы хъуахэмрэ ныкъуэдыкъуэхэмрэ я 
унэ-интернатым еблэгъащ Налшык къалэм 
къэрал кIуэцI IуэхухэмкIэ и IэнатIэхэм я 
ветеранхэм я Советым и унафэщI, милицэ 
къулыкъум пэрымытыж полковник КIэрэф 
Борисрэ абы и къуэдзэ, зауэхэм хэта, 
 къулыкъум пэрымытыж полицэм и подпол-
ковник Тембот Артуррэ. 

ХЬЭЩIЭХЭР унэм щыпсэухэм яхутеп-
сэлъыхьащ Хэку зауэшхуэм и илъэсхэм зэ-
рыпхъуакIуэхэм япэщIэтахэм я лIыгъэмрэ ха-
хуагъэмрэ, мы зэманым Украинэм щекIуэкI 
дзэ Iуэху хэхам щыIэ ди щIалэхэм я къа-
лэныр щIыхь пылъу зэрагъэзащIэм. Ахэр 
къызэхуэсахэм ехъуэхъуащ узыншагъэ бы- 
дэ яIэу илъэс куэдкIэ псэуну. Къыхэгъэщып-
хъэщ, ветеран зэгухьэныгъэмрэ республи-
кэм щыпсэухэмрэ къабгъэдэкIыу, унэ-интер-
натым тхылъищэрэ щыгъынхэмрэ зэры-
хуашар.

Iуэхур зи жэрдэм икIи езыгъэкIуэкIа, хаб-
зэхъумэ IэнатIэхэм я ветеран, къэрал кIуэцI 
IэнатIэм пэрымытыж подполковник, «Уры-
сейм и гугъэ» зэгухьэныгъэм и Къэбэрдей-
Балъкъэр щIыналъэ къудамэм и Советым и 
унафэщI Черновэ Алёнэ СССР-ми Уры сейми 
я тхыдэм щыщу лIыхъужьыгъэкIэ гъэнщIа и 
напэкIуэцIхэм къытеувыIащ, Къэбэр-
дей-Балъкъэрым щыщу Хэку зауэшхуэм          

хэ тахэм я гъуэгуанэм ириплъэжащ. 
Зэхуэсым пшыхь гуапэ хуигъэхьэзырат 

КПРФ-м и «Первомайскэ» къудамэм хэт 
 Атэбий Жаннет. Зэхыхьэм зыкъыщагъэ-
лъэгъуащ уэрэд жыIэнымкIэ «Элви-шоу» 
школым и гъэсэнхэм. Хэкум теухуа уэрэд-
хэр ягъэзэщIащ пионер ныбжьыщIэхэу Атэ-
бий Албэч, Гугъуэтыж Борис, Шорэ Миленэ, 
Кумыщ Данэ, Гъуэныбэ Саидэ, Щокъуий Са-
идэ, илъэситху фIэкIа зи мыныбжь Ольме-
зов Тимур сымэ.

Жьы хъуахэмрэ ныкъуэдыкъуэхэмрэ я 
 унэ-интернатым и унафэщI Быф Беслъэн 
къызэгъэпэщакIуэхэмрэ зыкъэзыгъэлъэ-     
гъуа сабийхэмрэ фIыщIэ яхуищIащ. Абы 
щIыхь тхылъ яритащ Налшык къалэ ок ругым 
къэрал кIуэцI IуэхухэмкIэ и IэнатIэхэм я ве-
теран зэгухьэныгъэм, «Элви-шоу» школым 
и унафэщI Ахъмэт Эльвирэ, Налшык къа-
лэм и лицей №2-м и унафэщI Пешковэ Люд-
милэ сымэ. 

КIэрэф Борис зэгухьэныгъэм и фIыщIэ 
тхылъхэр яхуигъэфэщащ пшыхьым зы-
къыщызыгъэлъэгъуахэм. 

Лэжьыгъэм и ветеран, Илюшенкэ Нинэ со-
вет уэрэдхэмкIэ яхуэупсащ къызэхуэсахэм. 
Пшыхьым къекIуэлIахэр куэдрэ зэхэмыкIы-
жу зэбгъэдэсащ, сурэтхэр зэтрагъэхащ, 
иджыри апхуэдэ зэхуэсхэр ирагъэкIуэкIыну 
гупыж зэраIэр жаIащ. 

БАГЪЭТЫР  Луизэ.

Гулъытэншэу
къагъанэркъым

Я гукъыдэжыр къаIэт

Зыужьыныгъэм хуэунэтIауэ Зэхуэсхэр

Хуабэм къишэ
зэраныр

Урысейм къыщагъэкIы-
ну гъавэщIэм мацIэр къы-
тезэрыгуэнкIэ шынагъуэ 
щыIэщ. Апхуэдэ хъыба-
рыр къет «Известия» къы-
 дэкIыгъуэм, Мэкъу мэш 
хозяйствэмкIэ урысей 
центрым игъэхьэзыра 
докладым къыщыгъэлъэ-
гъуар и лъабжьэу. 

«ЩIЫМАХУЭР хуабэу зэ-
ры щытам къыхэкIыу Уры-
сейм и мыгъэрей гъавэм 
мацIэр егъэлеяуэ хуэлъэ-
нущ. Абы пэщIэтын гуп 
щхьэ хуэхэр къызэрагъэ пэ-
щынущ. АбыкIэ шынагъуэ 
нэхъ здэщыIэнкIэ хъну 
щIы пIэу щIыналъэ 21-рэ 
къа гъэлъэгъуащ», - щы-
жеIэ тхыгъэм.

Абы къызэрыхэщымкIэ, 
нэгъабэ апхуэдэ щытыкIэ 
гугъум итащ къэралым и 
хэ гъэгу 14. Шынагъуэ нэхъ 
здэщыIэр Къэзахъстаным 
и гъунапкъэм пэгъунэгъу 
щIыналъэхэрщ.

IэщIагъэлIхэм «Science 
Advances» щIэныгъэ жур-
налым щатхащ, дуней щы-
тыкIэм кIуэ пэтми зэрызи-
хъуэжым, хуабэ зэрыхъум 
къыхэкIыу мацIэхэм я бжы-
гъэм кIуэтэху зэрыхэхъуэм 
щIы хъурейм щыпсэухэм я 
ерыскъы шынагъуэнша-
гъэр къызэгъэ пэщыныр 
гугъу къызэ ри щIынур.

Мазаем и 4,
гъубж

Лышх узыфэм пэщIэ-
тыным и дунейпсо ма-
хуэщ

1932 гъэм къалъхуащ 

журналист, КъБР-м щэнха-
бзэмкIэ щIыхь зиIэ и 
лэжьакIуэ Белгъэрокъуэ 
Евгение.

1939 гъэм къалъхуащ тха-
кIуэ, зэдзэкIакIуэ, КъБР-м 
щэнхабзэмкIэ щIыхь зиIэ и 
лэжьакIуэ Мэлбахъуэ Ел-
бэрд.

Дунейм и
щытыкIэнур

   «pogoda.yandex.ru» сай-
тым зэритымкIэ, республи-
кэм къешх-къесу щыщыты-
нущ. Махуэм хуабэр граду-
си 2 - 5, жэщым щIыIэр 1 
градус щыхъунущ.

Мазаем и 5,
бэрэжьей

1960 гъэм Лъэпкъхэм я 
зэныбжьэгъугъэм и Урысей 
университетыр къызэра-
гъэпэщащ.

1927 гъэм къалъхуащ 
Къэбэрдей къэрал драмэ 
театрым илъэс куэдкIэ 
щылэжьа, УФ-м и цIыхубэ 
артист Токъуий Хъусен.

1928 гъэм къалъхуащ 
журналист, КъБР-м щэнха-
бзэмкIэ щIыхь зиIэ и лэ-
жьакIуэ Тэрчыкъуэ  Исуф.

Дунейм и
щытыкIэнур

«pogoda.yandex.ru» сай-
тым зэритымкIэ, республи-
кэм уэс къыщесынущ. 
ЩIыIэр махуэм градус 1 - 
0, жэщым градуси 2 - 1 
щы хъунущ. ЩIым и малъ-
хъэдис щытыкIэм балли 
4-кIэ зихъуэжынущ.

Къэралыр щIыхуэкIэ 
къадоIэпыкъу

ЩIыналъэхэм  щыхъыбархэр

 ГъуэгущIэ екIу

Аруан щIыналъэм хыхьэ Къэхъун 
 къуажэм нэгъабэ къызыхуэтыншэу 
щызэрагъэпэщыжащ Нарткъалэ - Къэ-
хъун - Правоурванскэ жылэхэм яку 
дэлъ, псори зэхэту километри 2,2-рэ зи 
кIы хьагъ автомобиль гъуэгур. Шыбзы-
хъуэм и цIэр зезыхьэ а уэрамым уху-
ешэ  сымаджэщхэм, мафIэсгъэун-
кIыфIхэм я IуэхущIапIэм, къуажэ адми-
нистрацэм и хэщIапIэм. 

ЛЭЖЬЫГЪЭХЭМ хыхьэу гъуэгур нэхъ 
бгъуэ ящIащ, асфальтрэ бетонрэ зэхэлъу 
тIуащIэу абы тралъхьащ, гъуэгубгъухэр 
кърагъэбыдэкIащ, IуэхущIапIэхэм, уна-
гъуэхэм я бжэIупэхэр зыхуей хуагъэ-      
защ. 

Апхуэдэуи зэхыхьэпIэ-зэхэкIыпIэхэр къы-
хагъэщхьэхукIащ, дамыгъэхэр щагъэу-
ващ, гъуэгум щызекIуэхэм я шынагъуэн-
шагъэр къызэрагъэпэщу, машинэхэм 
псынщIэу къыщамыжыхьын хуэдэу, хуаб-
жьагъым кIэрезыгъэч лъагапIэхэр тра-
щIыхьащ.

Лэжьыгъэм трагъэкIуэда мылъкур щIы-
налъэ гъуэгу фондым къыхэкIащ. 

ЕджапIэщIэр
и кIэм нагъэс

Тэрч щIыналъэм и администрацэм и 
унафэщI Хъущт Аслъэнбий иджыблагъэ 
щыIащ Тэрч къалэм и Къэбэрдей уэрамым 
щаухуэ школыщIэм. Иджыпсту абы 
пэрытщ лэжьакIуэ гуп зыбжанэрэ техникэ 
хьэлъэхэмрэ.

ЕДЖАПIЭЩIЭР ухуэным ехьэлIа лэ-
жьыгъэ нэхъыщхьэхэр зэфIагъэкIакIэщ: 
унащхьэр тралъхьащ, бжэ-щхьэгъубжэхэр 
хагъэуващ, IуплъапIэр чырбыш быдэхэм-
кIэ къращIэкI. Унэ лъабжьэм керамогра-
нит иджыпсту кIэралъхьэ. 

Ухуэныгъэхэм ток кIапсэхэр, бжьа-мий-
хэр, н.къ. ирашалIэ, жьы зэпры   ху-пIэхэр 
хуащI. ЕджапIэр къызэрагъэ хуабэ хьэкур 
ягъэуващ, ар езыр щхьэхуэу мэлажьэ икIи 
абы и фIыгъэкIэ школым и пэш кIуэцIхэм 
лэ жьыгъэхэр иджыпсту щрагъэкIуэкI, 
щIыIэр зэран къахуэмыхъуу. Пэш блын-
джабэхэр къращIыкIащ, лъэгухэри захуэ 
ящIащ. 

Школым ихъуреягъкIэ гъущI къэухьхэр, 
метри 2,5-рэ я лъагагъыу, кърагъэувэкIащ, 
ауэ ухуэныгъэ материалхэр къезышалIэхэм 
щхьэкIэ дыхьэпIэ тIэкIу мыгъэбыдауэ къа-
гъэнащ. Апхуэдэуи еджапIэм и хъуреягъкIэ 
къекIуэкIыу пкъохэр щыхасащ, иужькIэ уэз-
дыгъэхэр зэрыпа дзэным хуэдэу. 

Абы нэмыщI, школым къедза щIыпIэхэри 
зыхуей хуагъазэ. Ныкъуэ дыкъуагъэ зиIэхэр 
гугъуехьыншэу щызекIуэн папщIэ абыхэм 
хуэщIа щIы хьэ пIэ-екIуэлIапIэхэр хуа-
гъэхьэзыр.

«Мыгувэу школым къекIуалIэ уэрамхэри 
зэдгъэпэщыжынущ. Абы  хиу быдэнущ 
Къэбэрдей, Гоголымрэ Кировымрэ я цIэ-
хэр зезыхьэхэр. А лэжьыгъэхэм те кIуэдэну 
мылъкур республикэм и бю  джетым 
къыхэкIынущ», - жиIащ Тэрч щIыналъэ 
 администрацэм и унафэщIым.

ТОМЭКЪУЭ Iэдэм.

Дызэкъуэту

ЯхуэтщIэфыр мащIэми...

Лышхыр гъэхъужыгъуей узыфэ шы-
нагъуэщ. Медицинэ щIэныгъэлIхэм 
илъэс бжыгъэкIэрэ ирагъэкIуэкIа 
къэхутэныгъэхэм я фIыгъэкIэ абы и 
Iэзэгъуэ зэхуэмыдэхэр къагъэнэхуащ, 
а лэжьыгъэм адэкIи къыпащэ. 
ЦIыхухэм узыфэм теухуауэ нэхъыбэ 
кърагъэщIэн папщIэ, Лышх узыфэм 
пэщIэтынымкIэ дунейпсо зэгухьэны-
гъэм и жэрдэмкIэ а Iуэхум махуэ 
щхьэхуэ хухахащ. 2006 гъэм щегъэ-
жьауэ мазаем и 4-р Лышх узыфэм 
пэщIэтыным и дунейпсо махуэу къо-
кIуэкI. Абы ирихьэлIэу зыхуэдгъэзащ 
Налшык къалэм дэт, Лышх узыфэхэр 
зыпкърытхэм щеIэзэ диспансерым и 
поликлиникэ къудамэм и унафэщI 
 Ахматовэ Адинэ.

Адинэ КъБКъУ-м и медицинэ къуда-
мэр къиуха нэужь, Сеченовым и цIэр 
зэрихьэу Москва дэт Япэ къэрал меди-
цинэ университетым и ординатурэм 
щIэтIысхьащ, адэкIэ и Iэзагъэм щыхи-
гъэхъуащ Владимирскэм и цIэр зе зы-
хьэ щIэныгъэ-къэхутакIуэ институтым 
дерматовенерологиемрэ дерматоон-
кологиемкIэ, дерматоскопиемкIэ и 
 къудамэм. Интернатурэр щрихьэкIащ 
Герценым и цIэр зезыхьэ, онкологием-
кIэ щIэныгъэ-къэхутакIуэ институтым. 
Апхуэдэу абы къиухащ Сеченовым и 
цIэр зэрихьэу Москва дэт Япэ къэрал 
медицинэ университетым и аспиран-
турэри. Ар щылэжьащ Москва узын-
шагъэр хъумэнымкIэ и департамен-
тым Дерматовенерологиемрэ косме-
тологиемкIэ и щIэныгъэ-практикэ цен-
трым. Москва, Сочэ, Кавказ Ищхъэрэм 
и къалэхэм щекIуэкI щIэныгъэ конфе-
ренцхэм, конгрессхэм жыджэру хэтщ. 
2013 гъэм Ахматовэ Адинэ республи-
кэм къигъэзэжащ икIи Лышх узыфэ-
хэр зыпкърытхэм щеIэзэ диспан-
серым онкодерматологыу, хирургыу 
лэжьэн щыщIидзащ. 2021 гъэ лъан-
дэрэ абы и поликлиникэ къудамэм и 
унафэщIщ.

- Адинэ, лышх узыфэр къызыхэкIыр 
сыт?

- Лышх узыфэр цIыхухэм илъэс куэд 
щIауэ къадэгъуэгурыкIуэми, абы къе-
жьапIэ хуэхъу дыдэр нэсу зэхэгъэкIа 
 хъуакъым. Ар цIыхум къыдалъхункIэ 
 хъунущ, и Iыхьлыхэм ящыщ гуэрым  
япкърытамэ, езыми къеузынкIэ зы хуэ - 
Iуа щыIэкъым. Узыфэр къэзыхэкIынкIэ 
 хъуну щхьэусыгъуэхэм ящыщщ ту ты-
ныр, фадэр, наркотикыр, шхын мы-
узыншэр, физическэ жыджэрагъ зэри-
мы Iэр. Апхуэдэу егъэлеяуэ зы гъэ гуэуэ -
щхьэн Iуэху хэхуа е зи нэгу щIэкIа цIыху-
ми а узыр къылъыкъуэкIынкIэ шына -
гъуэ щыIэщ. Мыхэр щхьэусыгъуэ нэ-
хъыщхьэу щыткъым, ауэ узым «лъаб-
жьэ» хуэхъуфынущ.

- Лышх узыфэхэм ящыщу нэхъыбэрэ 
узрихьэлIэр сыт хуэдэ? 

- Дуней псом нэхъ зыщызыубгъуауэ 
къалъытэр бгъэ лышх узыфэрщ, абы 
къыкIэлъыкIуэу ар нэхъ зыхуэлъэр 
тхьэм былырщ. Абыхэм яужь итщ лъа-
тэр, кIэтIийр, щIыфэр.

- А узыр зэрыппкърытыр къозыгъа-
щIэ сыт хуэдэ нэщэнэхэр щыIэ?

- И чэзум къэпхута сыт хуэдэ узыфэри 
нэхъ гъэхъужыгъуафIэщ. Лышхым зэ-

рызиужьым елъытауэ лIэужьыгъуэурэ 
зэщхьэщагъэкI. Япэ, етIуанэ лIэужьы-
гъуэм деж цIыхум лышхыр зэрыпкъ-
рытыр къимыщIэнкIэ хъунущ, ар узым 
къыхигъэзыхьынукъыми. И Iэпкъ-
лъэпкъыр щIэлIэу, езэшауэ щытынкIэ 
хъунущ, ауэ апхуэдэ къызыхуимыхуэ 
цIыху узынши щыIэкъым. Абы къыхэкIыу 
узыгъэгу зэ вэн гуэру ар къыпщыхъур-
къым. ЩIыфэ лышхыр къэсщтэнщи, гу 
зылъытапхъэу абы игъуэт зэхъуэкIыны-
гъэхэри нэ гъуэщI узыфэхэм къахэкIын-
кIэ хъунущи, ари занщIэу къыпхуэщIэну-
къым. Ап хуэдэу екIуэкIыурэ Iэпкъ-
лъэпкъыр зэ щIещтэ, узми зыкъригъа-
щIэу щIедзэ. Гу зылъытапхъэхэм 
ящыщщ цIыхур фа гъуэ, хэпщIыкIыу 
 къарууншэ зэрыхъур, щIэх-щIэхыурэ 
зэрешыр, лышхыр зэуэлIа Iэпкъ-
лъэпкъым и пкъыгъуэм елъытауэ а 
щIыпIэр къеузынущ, нэгъуэщI нэщэ-
нэхэмкIи зыкъыуигъэщIэнущ.  Псалъэм 
папщIэ, кIэтIиймрэ лъатэмрэ къэтщтэн-
щи, лъы къыбдэхыу, щIыб уимыкIыфу, 
укъэпщу хъуамэ, ар ущIэгузэвэн щхьэу-
сыгъуэщ - узыр хэтIэсауэ аращ, ещанэ е 
еплIанэ лIэужьыгъуэм нэсащ. Мис абы 
Iуэхур нэмыгъэсын папщIэ и чэзум уи 
узыншагъэр къебгъэпщытэн хуейщ. 
Абы и лъэныкъуэкIэ цIыхухэм я узынша-
гъэм гулъытэ нэхъ хуедгъэщIын мурад-
кIэ дэ илъэс зыбжанэ хъуауэ къызыдо-
гъэпэщ «бжэ зэIухам и махуэ». IуэхущIа-
пIэм къекIуалIэхэм я узыншагъэр 
 къапщытэ лышх узыфэ зэмылIэужьы-
гъуэ хэр зыпкърытхэм еIэзэ IэщIа-
гъэлIхэм. Иужь  кIэ адэкIэ ящIэнум, 
зэрызы кIэ лъыплъыжынум теухуа чэн-
джэщхэр ират, я щытыкIэм елъытауэ ди-
агностикэ къэхутэныгъэхэр ирагъэкIуэкI.

Къапщтэмэ, «бжэ зэIухам и махуэр» 
илъэсым зыбжанэрэ идогъэкIуэкI, узы-
фэ щхьэхуэхэм яхухэхауэ. Апхуэдэу ахэр 
теухуауэ щытщ щIыфэм и щытыкIэр, 
бгъэ лышх узыфэр, щхьэм е пщэм шы-
къыр хэтыр, нэгъуэщI узыфэхэри къэ-
хутэным. А Iуэхур поликлиникэм и мыза-
къуэуи, республикэм и районхэми къы-
щызыдогъэпэщ, цIыху нэхъыбэ къы зэ-
рызэщIедгъэубыдэным дыхущIэкъуу. 
Апхуэдэм деж цIыхухэм хъыбар ирагъа-
щIэ Лышх узыфэхэр зыпкърытхэм ще-
Iэзэ диспансерым и IэщIагъэлIхэр щIы-
пIэхэм щыIэ поликлиникэхэм щызра-
гъэплъыну Iэмал зэраIэнумкIэ. Къи-
щынэмыщIауэ, узыр и чэзум къэ ху тэ-
 нымкIэ икъукIэ щхьэпэщ илъэс зыбжанэ 
хъуауэ ирагъэкIуэкI диспансеризацэр. 
Абы хыхьэу Iэпкълъэпкъым и пкъыгъуэ 
псоми я щытыкIэр УЗИ IэмэпсымэмкIэ 
къапщытэ, тхьэмбылыр рентген ящI, 
анализ зэхуэмыдэхэр пIах. Илъэс 40 
нэужьым Iэмал имыIэу гастроскопие, 
колоноскопие къэпщытэныгъэхэр егъэ-
щIыпхъэщ. Лышх узыфэр зиIэхэм я бжы-
гъэм кIуэ пэтми хохъуэ, абы къыдэкIуэуи 
а узыр нэхъ псынщIэу къахутэф хъуащ, и 
щхьэусыгъуэри диагностикэ Iэмал нэ-
хъыбэ щыIэ зэрыхъуарщ.

- Адинэ, лышх узыфэм и фIэщыгъэ 
къудейм цIыхур егъащтэ, нэхъыбэми 
ар яхуэмыгъэхъуж узыфэущ къызэ-
ралъытэр. 

- Пхуэгъэхъужынущ, узыфэр зыхуэ-
дэм рэ абы и щытыкIэр здынэсамрэ 
елъытауэ. Апхуэдэуи, адэкIэ зимыужьу, 
пIалъэ кIыхькIэ пхуэгъэужьыхынущ. 

ЩыIэщ лышх узыфэм и лIэужьыгъуэ 
«бза джэхэр»: пхуэмыгъэхъужыххэхэр, 
пIалъэ гуэркIэ къыпхузэтегъэувыIэми, 
адэкIи зэуэ зыкъызэкъуихыу зызыужь-
хэр. Узым и пэщIэдзэм ирихьэлIэу 
къэпхутэмэ, ар пхуэгъэхъужынымкIэ Iэ-
мал нэхъыбэ щыIэщ. Узым и ещанэ, 
еплIанэ лIэужьыгъуэхэм нэсамэ, Iэзэ-
гъуэ Iэмалхэр нэхъ мащIэ хъуурэ макIуэ, 
Iэпкълъэпкъым и пкъыгъуэ нэхъыби 
зэщIещтэ.

- ЗэрыгурыIуэгъуэщи, адрей узыфэ-
хэм хуэмыдэжу, лышхыр цIыхухэр 
 нэхъ зыщышынэ узыфэ шынагъуэщ. 
Ар къызэрылъыкъуэкIар абы жепIэ-
ныр, дауи, Iуэху тыншкъым, зэрызы-
хищIэнур къыпхуэщIэнукъыми. Абы 
теухуа хабзэ щхьэхуэ щыIэ?

- ЩыIэкъым. Дэ ди къалэнщ сыма-
джэм и узыр зыхуэдэр жетIэну, ауэ и 
благъэхэм я лъэIукIэ щыдбзыщI щыIэщ. 
Пэжщ, цIыху псоми я зыхэщIэкIыр зэхуэ-
дэкъым, абы къыхэкIыу бгъэдыхьэкIэ 
къахуэбгъуэтыфын хуейщ. А Iуэхум хэ-
кIыпIэу сэ къыхуэзгъуэтар поликлини-
кэм онкопсихолог иIэнырщ. Куэдрэ  
къэтлъыхъуами, нобэ поликлиникэм 
иIэщ Iуэхум фIыуэ хэзыщIыкI апхуэдэ 
IэщIагъэлI. Сымаджэр зэрыт щытыкIэ 
хьэлъэм къишынымкIэ абы лэжьы-
гъэшхуэ зэфIегъэкI.

- Адинэ, поликлиникэм и лэжьыгъэр 
дауэ екIуэкIрэ?

- Нэхъыщхьэращи, ирикъуу IэщIа-
гъэлIхэмкIэ дыкъызэгъэпэщащ, лэжьы-
гъэр хъарзынэу зэтеублащ. ЩIыпIэ по-
ликлиникэхэм къокIри, лышх узыфэр 
зэрапкърытыр къахутауэ е абыкIэ гу ры-
щхъуэ яIэу ди деж къокIуэ. Ди IуэхущIа-
пIэм абы я щытыкIэр нэсу къыщыдо-
пщытэж. Лышхым и лIэужьыгъуэм, зэ-
рызиубгъуам, и анализхэм къагъэлъэ-
гъуам тещIыхьауэ дохутырхэм я зэ хы-
 хьэм абы дызэреIэзэну щIыкIэр щы-
  до убзыху: е операцэ, е бзий терапие, е 
химиотерапие. Лышхыр зыпкърытыр 
учё тым догъэуври, псэухукIэ абы и узын-
шагъэм поликлиникэм щыкIэлъре-
гъэплъ.

ЦIыхухэм я деж нэсхьэсыну сыхуейт 
иджыри зы Iуэху щхьэпэ. КъБР-м узын-
шагъэр хъумэнымкIэ и министрым и 
жэрдэмкIэ Налшык и поликлиникэхэм 
ящыщ зым гъэунэхуныгъэ пэхуэщIэ 
щра гъэкIуэкI, кIэтIий узыфэр къэху-
тэным хуэунэтIауэ. А Iуэхур ФIэкIыпIэ зи-
мыIэ медицинэ страхованэм къарит Iэ-
малымкIэ пщIэншэу ягъэзащIэ. Мы зэ-
маным къриубыдэу къэпщытэныгъэ 
500-м нэблагъэ ирагъэкIуэкIащ, абыхэм 
къарикIуам ипкъ иткIэ проценти 10-м ко-
лоноскопие ирагъэщIащ, апхуэдэ 
щIыкIэкIи къахутащ лышх кIэтIий 
узыфэр зэраIэр. Проектым адэкIи зэра-
гъэужьыну я мурадщ, поликлиникэ псо-
ми апхуэдэ къэпщытэныгъэхэр щра-
гъэкIуэкIыу Iуэхур зэтраублэнущ.

Епсэлъар  ЩХЬЭЩЭМЫЩI  Изэщ.

И чэзум къэпхутар
гъэхъужыгъуафIэщ

Хэкум и хъумакIуэм и 
илъэ сым дигу къыдогъэ-
кIыж, къалэм гъэбзэным 
къызэрыхуигъэщIар наIуэрэ 
пэт, Iэщэр Iэпэгъу зыхуэ-
хъуахэр. Апхуэдэхэм я щап-
хъэщ республикэм и щэнхаб-
зэми гъуазджэми хэлъхьэ-
ныгъэш хуэ хуэзыщIа, Хэку 
зауэш хуэм и орденым и 
 етIуанэ нагъыщэр зыху-
агъэфэщауэ щыта цIыхубэ 
лэжьакIуэ, зэдзэкIакIуэ Бер 
Хьэбалэ. 

БЕР Хьэбалэ Къантемыр и 
къуэр Тыжьей (Кыщпэк) къуа-
жэм 1924 гъэм къыщалъхуащ. 
Хьэбалэ илъэситху ирикъуа 
къудейт и адэ Мэзло Къан-
темыр цIыху лажьэншэхэр зы-
гъэкIуэд политикэ лыхьэжым 
щихьам. «Лъэпкъым и бийм» 
и къуэр къригъэлын папщIэ, 
КIунэ, арат Хьэбалэ и анэм и 
цIэр, и дыщ игъэзэжри, щIалэ 
цIыкIур езым и унэцIэмкIэ 
иригъэтхащ. 1931 - 1935 гъэхэм 
Хьэбалэ Тыжьей дэт пэщIэдзэ 
еджапIэм щоджэ. Етхуанэ 
классым нэса нэужь, щIалэ 
гурыхуэр Налшык дэт пионер-
хэм я уардэунэм къедза ин-
тернатым щIагъэтIысхьащ, а 
зэман дыдэм макъамэ къы-
зэрыкI Iэмэпсымэхэми хуе-
джэу, курыт щIэныгъэр етIуа-
нэ къалэ школым щызригъэ-
гъуэтащ. Музыкальнэ школыр 
къиухауэ, илъэсий курыт 
щIэныгъэ иIэу, Хьэбалэ Къэ-
бэрдей АССР-м Гъуазджэхэм-
кIэ и IуэхущIапIэм и унафэкIэ 
Урысейм и щыхьэрым ягъа-
кIуэ. 

1939 - 1941 гъэхэм Берыр 
Мэзкуу Чайковскэм и цIэр 
зэрихьэу дэт консерваторэм и 
музыкальнэ училищэм що-
джэ. А еджапIэм илъэситI щи-
хьауэ, Мэзкуу дэт 110-нэ шко-
лым и епщIанэ классри къиу-
хауэ, Хэку зауэшхуэр къохъей. 
Берыр яхэтащ бийр Мэзкуу 
къыдамыгъэхьэн папщIэ ира-
гъэкIуэкIа ухуэныгъэ Iуэхухэм. 
ИужькIэ, 1942 - 1943 гъэхэм ар 
Къэрал политехническэ му-
зейм щолажьэ, Мэзкуу метро-
политеным и ухуакIуэхэми 
яхэтщ. 1944 гъэм и япэ илъэс 
ныкъуэм Берыр щолажьэ 
Мэзкуурэ Мэзкуу областымрэ 
ЗыхъумэжынымкIэ я IуэхущIа-
пIэ нэхъыщхьэм. А IэнатIэм 
Iуту дзэм ираджа Хьэбалэ 
1947 гъэ пщIондэ хэтащ за-
уэм, взводым и унафэщIым и 

къуэдзэрэ жыжьэрыуэ топхэм 
япэрыту. Зауэ IэнатIэм къы-
щыхэжаныкIа Берым къы-
хуагъэфэщащ «Мэзкуу зэра-
хъумам папщIэ», «Будапешт 
къызэращтам папщIэ» «Прагэ 
хуит къызэращIыжам папщIэ» 
зи фIэщыгъэ медалхэри нэ-
гъуэщI щытхъу дамыгъэхэри. 
1945 гъэм Берыр Советыдзэм 
щIыгъуу щыIащ Австрием, 
Румынием, Болгарием.

Дзэм къулыкъу щищIэн иуха 
нэужь, Берыр 1947 гъэм рес-
публикэм къокIуэж. И лэжьы-
гъэр зэрыщIидзар Бахъсэн 
къэрал банкым и инспекто-
рущ. Ауэ игурэ и псэкIэ зыт-
хьэкъу лэжьыгъэм ар щы-
пэрыхьар 1948 гъэрщ. Хьэба-
лэ ягъэуват Къэбэрдейм 
 къа фэмрэ уэрэдымрэ и ан-
сам блым и унафэщIу. А Iэна-
тIэр абы иIыгъащ 1950 гъэ 
пщIондэ. 

А илъэс дыдэм, бадзэуэ-
гъуэм и зым, Берыр ягъэув 
Республикэм ТворчествэмкIэ 
и унэм и методист-консультан-
ту. Бер Хьэбалэ и лэжьыгъэр 
щIэх-щIэхыу къыхэщырт 
«Къэ бэрдей пэж» газетым 
къытехуэ тхыгъэхэм. Псалъэм 
папщIэ, 1951 гъэм, бадзэуэ-
гъуэм и 3-м газетым къыте-
хуащ Налшык щекIуэкIа, Уэ-
рэдым и махуэшхуэм теухуа-
уэ: «Хьэмид» гухэлъ уэрэду 
Бер Хьэбалэ зэхилъхьам со-
вет цIы хубэм я зэхущытыкIэр 
къегъэлъагъуэ, бзылъхугъэ-
хэмрэ цIыхухъухэмрэ зэкъуэту 
Хэкур ирагъэфIэкIуэным зэ-
ры хуэу нэтIар къыхощ». 

Къэбэрдейм и уэрэджыIа-
кIуэ гупхэм я пашэу Берым 
 гъунэгъу республикэхэр къы-
зэхикIухьу щытащ. 1951 гъэм 
«Къэбэрдей пэжым» къыте-
хуащ Дзауджикау (иджы - 
Владикавказ) къратыкI репор-
тажыр: «Тхьэмахуэ кIуам Къэ-

бэрдейм и уэрэджыIакIуэ гуп 
нэхъыфIхэм гъунэгъу рес-
публикэм и щыхьэр Дзауджи-
кау концерт щатащ. Бысым-
хэм хьэщIэхэр гуапэу ира-
гъэблэгъащ. Концертыр къы-
зэIуихащ Бер Хьэбалэ зи 
унафэщI, Налшык къалэм и 
хорым. Абы игъэзэщIащ «Ста-
линым техуауэ къэбэрдей 
уэрэдыр», «Хьэмид», «Дэ ма-
мырыгъэр къыхыдох» уэрэд-
хэр. 

Партым зэрыхэтым, щыхьэ-
рышхуэм зэрыщеджам, ма-
къамэм пыщIа щIэныгъи 
зэриIэм Берым къулыкъукIэ 
ефIэкIуэну гъуэгу бгъуфIэ 
къыхузэIуихырт. 1951 гъэм и 
жэпуэгъуэм ар ГъуазджэмкIэ 
унафэ щIапIэм Ленинград 
егъакIуэ Ленинград консерва-
торэм щат курсхэм щеджэну. 
Ар къиуха нэужь, 1952 гъэм 
Берыр ягъэув республикэм 
ТворчествэмкIэ и унэм и уна-
фэщIу икIи илъэсибгъукIэ абы 
щолажьэ. Абы тетыху Берым и 
фIыгъэкIэ IэнатIэм ехъулIэны-
гъэ куэд иIащ, адыгэ щэнха-
бзэр нэхъри ефIэкIуащ. 1950 
гъэхэм Къэбэрдеймрэ Осетие 
Ищхъэрэмрэ я щэнхабзэ лэ-
жьакIуэхэм зыр адрейм деж 
щIэх-щIэхыу щыхьэщIэу про-
граммэ зэмылIэужьыгъуэхэр 
зэдаублат, ар куэдкIэ и фIы-
гъэт Бер Хьэбалэ. Абы и лэ-
жьыгъэр фIыуэ къегъэлъа-
гъуэ 1952 гъэм газетым къыте-
хуа зы тхыгъэм: «Республи-
кэм творчествэмкIэ и Унэм 
нэхъыфIу къалъытэ адыгэ 
уэрэдих иригъэтхащ. Абыхэм 
яхэ   хуащ: «Сталиным теухуа 
Къэбэрдей уэрэдыр», «Дуней 
псор иремамыр», нэгъуэщI-
хэри. Уэрэдхэр урысыбзэкIи 
адыгэбзэкIи дунейм къы те-
хьащ, дэтхэнэ зы къыдэкIы-
гъуэри минищым нэблагъэу. 
Жэпуэгъуэм и кIэм Унэм 

къыщIигъэкIынущ адыгэб-
зэкIэ зэрадзэкIа зы акт хъу 
пьесэхэр, театрым щылажьэ 
артистхэм я зэфIэкIымрэ зэ-
маным къезэгъымрэ щызэпэ-
лъытауэ». 

1961 гъэм и мэкъуауэгъуэм 
Берыр ягъэув ЩоджэнцIыкIу 
Алий и цIэр зезыхьэ къэрал 
драмэ театрым и унафэщIым 
и къуэдзэу. Абы и ужькIэ твор-
чествэмкIэ унэм къегъэзэж, 
иужькIэ - радиом щолажьэ. 
1971 гъэм Хьэбалэ «КъБР-м 
щэнхабзэмкIэ щIыхь зиIэ и 
лэжьакIуэ» цIэ лъапIэр фIаща 
нэужь, лъэпкъ театрым и 
унафэщI ящIри, а IэнатIэм 
илъэсищкIэ пэрытащ. 

Анэдэлъхубзэр зи Iэпэгъу-
хэм ямыщIэнкIэ Iэмал иIэ-
къым бзэр ефIэкIуэн папщIэ 
зэдзэкIыгъэхэм мыхьэнэшхуэ 
зэраIэм. ХамэбзэкIэ дунейм 
щыцIэрыIуэ хъуа тхыгъэхэм 
сыт хуэдизу акъылыр ямыт-
хьэкъуми, «адыгэпсэ къа Iу-
кIа» нэужь, ахэр гум пэгъунэ-
гъу мэхъу, зи бзэр зыщIэм и 
гупсысэм лъагъуэщIэ къы-
хузэIуех, анэдэлъхубзэр 
упсэуху гугъэтIыс Iэмэпсымэу 
узэриIэр къуигъэщIэжу. Ап-
хуэдэ хъугъуэфIыгъуэхэм язу 
адыгэ литературэм егъафIэ 
куржы усакIуэ Руставели Шо-
та и IэдакъэщIэкI «Къа п-
лъэныфэ зыщыгъ зекIуэ-
лIыр», усакIуэ гъуэзэджэ Тхьэ-
гъэзит Зубер зэридзэкIар. 
Илъэс зыбжанэ ипэкIэ Руста-
вели и тхыгъэшхуэм и зэ-
дзэкIыгъэ щIэрыпс къытIэры-
хьауэ щытащ, зи гугъу тщIы 
Бер Хьэбалэ и Iэрытхыу. И Iэ-
дакъэщIэкIым и кIэм нэ мы-
плъысами, усакIуэм и лэжьы-
гъэр гулъытэ зыхуэфащэу 
къыщIэкIащ. Хьэбалэ и къуэ 
Азрэт къызэрыджиIамкIэ, и 
адэр абы илъэс 35-кIэ елэ-
жьауэ дунейм ехыжащ, поэ-
мэр иухыным едзыгъуи 156-рэ 
фIэкIа къэмынэжауэ. Гум дэ-
мыхьэнкIэ Iэмал иIэкъым 
 егугъупэу зэдзэкIакIуэм ар 
зэритхыжа хъэтI гъэкIэрэхъу-
ар. ЩIэджыкIакIуэхэми ягу 
ирихьа лэжьыгъэ абра гъуэр, 
ди жагъуэ зэрыхъущи, тхылъу 
къыдэкIакъым. Тхьэгъэзит 
 Зубер и зэдзэкIыгъэри къыдэ-
бгъэкIыжыну зэрыхуэфащэм 
къыдэкIуэу, зы лъэпкъ тхыб-
зэм зэдзэкIыгъэу тIу зэры-
хэтыр зыщыбгъэгъупщэ хъу-
нукъым. 

ЧЭРИМ  Марианнэ.

2024 гъэм Къэбэрдей- 
Балъкъэрым псори зэхэту 
псэупIэу щаухуащ метр зэб-
гъузэнатIэ мин 610,8-рэ икIи 
абы ипэ ита илъэсым яху-
зэфIэкIам нэхърэ ар процен-
ти 9,2-кIэ нэхъыбэщ, къитащ 
Кавказ Ищхъэрэм статисти-
кэмкIэ и управленэм.

РЕСПУБЛИКЭМ ухуэныгъэ-
хэр езыгъэкIуэкI и IуэхущIа-
пIэхэмрэ унагъуэхэмрэ зэхэту 
нэгъабэ яухуащ фэтэру мин 
мини 6,5-рэ. А бжыгъэхэр  
 хуокIуэ ди щIыналъэм и уна-
фэщIхэм зыхуагъэувыжа къа-
лэнхэм. Псалъэм къыдэкIуэу, 
КъБР-м и Iэтащхьэ КIуэкIуэ 
Казбек щIыпIэ Парламентым 
Зэрызыхуигъэзам щыжиIауэ 
щытащ 2030 гъэм ирихьэлIэу 
республикэм псэупIэу щау-
хуэм и куэдагъыр псори зэхэту 
метр зэбгъузэнатIэ мин 761-м 
нагъэсыну. Зэрынэры лъа гъу-
щи, республикэр а бжы гъэхэм 
тегушхуауэ хуо кIуэ.

Къыхэдгъэщынщи, къэра-
лым и щIыналъэхэм псэупIэу 
щаухуэм и куэдагъымкIэ Мэз-
куу областыр япэ итщ. Нэгъа-
бэ псэупIэу абы щаухуащ метр 
зэбгъузэнатIэ мелуан 11,4-рэ. 
ЕтIуанэ увыпIэр Краснодар 
крайм иIыгъщ - псори зэхэту 
метр зэбгъузэнатIэ мелуани 
6,7-рэ иIэу. Ауэ зы илъэсым 
къриубыдэу хэхъуэ нэхъыбэ 
къэзыгъэлъэгъуар Дагъыс-
тэнырщ – процент 79-рэ. Нэ-
гъабэ мыбы щаухуащ псэупIэу 
метр зэбгъузэнатIэ мелуани 
2,9-рэ.

Зи Iуэхур мыщIагъуэр Се-
вастополь къалэрщ. ПсэупIэу 
яухуэм и куэдагъым процент 
28-кIэ кIэрагъэхуащ икIи ар 
зэрыхъуар метр зэбгъузэнатIэ 
346-рэщ.

Къэбгъэлъагъуэмэ, 2024 
гъэм Урысей Федерацэм и 
щIыналъэхэм псоми зэхэту 
щаухуащ псэупIэу метр зэб-
гъузэнатIэ мелуани 107,8-рэ. 
Ар проценти 2,4-кIэ е мелуани 
2,7-кIэ нэхъ мащIэщ 2023 
гъэм яхузэфIэкIам нэхърэ. 

ТАМ  Заур.

Республикэм цIыхухэм лэ-
жьы гъэ IэнатIэ къахуэгъуэ-
тынымкIэ и центрхэм илъэс 
блэкIам псори зэхэту зыхуэ-
зыгъэзахэм ящыщу процент 
32-м IэнатIэ къыхуагъуэтащ. 
ЖыпIэмэнурамэ, лэжьапIэн-
шэхэм я бжыгъэр нэхъ мащIэ 
мэхъу.

НЭГЪАБЭ лэжьыгъэ къэзы-
лъыхъуэу центрхэм екIуэлIа 
цIыху мини 6,5-м щыщу мини 
2,1-р IэнатIэ зэхуэмыдэхэм пэ-
рагъэуващ. 2024 гъэм щIы-
шылэм и 1-м ирихьэлIэу рес-
публикэм лэжьэфыну исхэм, я 
ныбжькIэ илъэс 15-м къы щы-
щIэдзауэ илъэс 72-м нэсыху, 
лэжьапIэншэу республикэм 
щатхар хуэбгъакIуэмэ, илъэ-
сым и кIэм IэнатIэншэхэр зэры-
хъур цIыху 0,3-рэщ. Ар цIыху 
1,2-кIэ нэхъ мащIэщ 2023 гъэм 
щыIа бжыгъэхэм нэхърэ.

ЛэжьакIуэхэр къэзылъыхъуэ 
IуэхущIапIэхэр мы зэманым нэ-
хъыбэу щIоупщIэ машинэзехуэ-
хэм, дэрбзэрхэм, ухуакIуэ хэм, 
хадэгъэкIхэм, тыкуэнтетхэм, 
кассирхэм, уэрамхэр зэ щIэ зы-
къуэ транспортхэр зе зы гъа-
кIуэхэм, гъущIхэр зыгъавэхэм, 
нэгъуэщIхэми. 

Апхуэдэуи егъэджэныгъэм, 
медицинэм, щэнхабзэм пы-
щIахэр, юристхэр, экономист-
хэр къэзылъыхъуэхэри мащIэ-
къым. 

ХЬЭЩОКЪУЭ  Алыдж.

УФ-м Хьэрычэт IэнатIэ мащIэмрэ 
курытымкIэ (МСП) и корпорацэм и нэIэ 
щIэту лажьэ «Лизинг МСП» IуэхущIа-
пIэм худэчых зыхэт IэмалкIэ - лизингкIэ 
- хьэрычэт IэнатIэ мащIэмрэ куры-
тымрэ сом меларди 4,6-рэ нэгъабэ яри-
тащ. 2023 гъэм нэхърэ ар процент 92-кIэ 
нэхъыбэщ.

КЪЫХЭДГЪЭЩЫНЩИ, блэкIа илъэ-
сым МСП-м и IэнатIэхэм ирата лизинг 
дэIэпыкъуныгъэм и куэдагъым зэрыха-
гъэхъуам къыдэкIуэу сэбэп зыхуэхъуа 
IуэхущIапIэхэми я бжыгъэр процент 80-
кIэ нэхъыбэ хъуащ икIи ахэр 391-м нэсащ. 

Хьэрычэт IэнатIэ мащIэмрэ курытым-
кIэ корпорацэм къызэритамкIэ, 2024 
гъэм лизинг дэIэпыкъуныгъэ зратам и 
 нэхъыбэр (процент 51-р) машинэхэр къы-
щIэзыгъэкI, гъущIым елэжь IэнатIэхэм 
пэрытхэрщ. Апхуэдэу щыхъукIи, химие, 
ерыскъыхэкIхэм елэжь промышленност-
хэм япыщIахэм дэтхэнэми къылъысу ира-
тыр абы и процент 12-щ, промышлен-
ность псынщIэм - проценти 7, тхылъым-
пIэм елэжьхэм - проценти 5. 

«Хьэрычэт IэнатIэ мащIэм зегъэу-
жьыным ехьэлIауэ худэчых зыхэт лизин-
гым нэхърэ щIэупщIэ нэхъыбэ зиIэ икIи 
нэхъ Iэмал щыIэкъым. Абы и фIыгъэкIэ 
хьэрычэтыщIэхэм я IуэхущIапIэхэм я 
зэфIэкIми, къыщIагъэкI продукцэм и 
лIэужьыгъуэми, куэдагъми хагъихъуэ, 

апхуэдэуи, хамэ къэралхэм къраш 
хьэпшыпхэмрэ ерыскъыхэмрэ дыдей-
хэмкIэ зэрахъуэкI. 

Къэралым и щIыналъэхэм ящыщу 2024 
гъэм худэчых зыхэт лизинг дэIэпыкъуны-
гъэр зратахэм я бжыгъэм хэхъуащ икIи 
ахэр 65-м нэсащ, 2023 гъэм зэрыхъуар 
52-рэщ. Мы гъэми а лэжьыгъэм пытщэ-
нущ икIи зыкъытхуэзыгъазэхэм я лъэIу-
хэр мазаем щегъэжьауэ къеIытхыу щIэд-
дзэнущ», - жиIащ МСП Корпорацэм и 
уна фэщI Исаевич Александр. 

Фигу къэдгъэкIыжынщи, зэрыхудачых 
лизинг дэIэпыкъуныгъэм хьэрычэт Iэна-
тIэ мыиным пэрытхэм Iэмал ярет я Iуэху-
щIапIэхэм къыщагъэсэбэп оборудова-
нэхэмрэ техникэхэмрэ ирагъэфIэкIуэну, 
абыхэм я ставкэхэр зэрыцIыкIухэм я фIы-
гъэкIэ щIэхэр къащэхуну, къыщIагъэкI 
продукцэхэм я куэдагъым хагъэхъуэну. 

УФ-ми хамэ къэралхэми къыщыщIа-
гъэкIа техникэхэмрэ оборудованэхэмрэ 
къэпщэхун щхьэкIэ 2024 гъэм худэчых 
зыхэт лизинг дэIэпыкъуныгъэкIэ ягъэува-
уэ щыта ставкэхэр, зэрызэкIэлъыкIуэм 
хуэдэу, зэрыхъуар проценти 6-щ, процен-
ти 8-щ. 

МСП Корпорацэм худэчых зиIэ лизинг 
дэIэпыкъуныгъэр хьэрычэт IэнатIэ ма-
щIэмрэ курытымрэ ярет «Зэхьэзэхуэр зи 
лъабжьэ экономикэ лъэщ» лъэпкъ пэхуэ-
щIэм ипкъ иткIэ.

ХЬЭЩЫКЪУЕЙ  Олег.

КъэкIуэну илъэситхум Кавказ Ищ-
хъэрэм и къалэ 14-м зэрызрагъэужьы-
ну щIыкIэр ягъбелджылынущ. 

- УФ-м и Президентым пщэрылъ къыт-
щищIар дгъэзащIэу, мастер-план 200-м 
нэс зэхэтлъхьащ, ахэр 2030 гъэ пщIондэ 
къэтщтэн хуейщ. Абы хэтщ КИФЩI-м и 
къалэхэри: Минеральные Воды, Георги-
евск, Ставрополь, Черкесск, Налшык, 
Махъэчкъалэ, нэгъуэщIхэри, - жеIэ 
ДОМ.РФ IуэхущIапIэм къалэхэм зе-
гъэужьынымкIэ и унафэщI Финогенов 
Антон. 

Абы къызэрыхигъэщамкIэ, къэралым 
лъэпкъ Iуэхухэм хыхьэу щагъэзащIэхэр 
мастер-планхэм къыщыгъэлъэгъуахэм 

ирагъэпщэн хуейщ. «УФ-м и Прави-
тельствэр зыхущIэкъур фейдэ, сэбэп нэ-
хъыбэ зиIэну Iуэхухэр гъэбелджыла зэ-
рыхъунырщ. Лэжьыгъэшхуэ къытпэ-
щылъщ, абы къыхэкIыу Iуэхугъуэ нэ-
хъыщхьэхэм гулъытэ хэха яхуэ щIы-
пхъэщ», - жиIащ  къулыкъущIэм. 

Финогеновым къызэрыхигъэщамкIэ, 
Осетие Ищхъэрэ-Аланием и щыхьэр Вла-
дикавказ и мастер-планыр зэхагъэува-
гъэххэщ. КъищынэмыщIауэ, иужь ихьащ 
Ингуш Республикэм щыпсэум и процент 
80-р зэрыс Магас, Нэзран, Сунжэ къалэхэр 
экономикэ, щэнхабзэ, социальнэ зэпы-
щIэныгъэхэмкIэ зэгъэуIуа зэрыхъунум.

БАГЪЭТЫР  Луизэ.

ЛэжьапIэншэхэм
кIэроху

«Зауэм и бынхэр» жыла-
гъуэ зэгухьэныгъэм ди рес-
публикэм щиIэ и къуда-
мэхэм я унафэщIхэр щы-
зэхуашэса зэIущIэм хэтащ 
Къэбэрдей-Балъкъэрым и 
Парламентым и депутат, 
 УФ-м и Компартым ди щIы-
налъэм щиIэ и къудамэм и 
япэ секретарь Пащты Борис-
рэ абы и къуэ дзэхэмрэ.  

ЗЭХЫХЬЭР иригъэкIуэкIащ 
«Зауэм и бынхэр» жылагъуэ 
зэгухьэныгъэм и Къэбэрдей-
Балъкъэр къудамэм и уна-
фэщI Къэнэмэт Замир.  

- Гъэ къэси зэрыдихабзэу, 
ди нэхъыжьыфIхэм папщIэ 
едгъэкIуэкI зэхыхьэхэм адэ-
кIи пытщэнущ. ПщIэ зыхуэтщI 
ди адэ-анэхэм ятелъа хьэза-
быр зэи тщыгъупщэ мыхъун 
Iуэхущ. Апхуэдэуи псори фы-
къыхузоджэ ТекIуэныгъэм и 
махуэшхуэр илъэс 80 зэрыри-
къур Iэтауэ зэрыдгъэлъэ-
пIэным яужь дихьэну. ФIыщIэ 
ин зыхуэфащэ ди нэхъы-
жьыфIхэр кIуэтэху нэхъ ма-
щIэ зэрыхъум Iейуэ дегъэгу-
мэщI. «НэхъыжьыфI здэ щы-
Iэм нэхъыщIэфIи щыIэщ» 
жыхуиIэращи, дыхуейт ахэр 
нэхъыбэрэ къытщхьэщыты-
ну. Зи сабиигъуэр лъэхъэнэ 
хьэлъэм хиубыдахэм ягъэва 
хьэзабымрэ яшэча бэлы-
хьымрэ къытщIэхъуэ щIэблэр 
щыдгъэгъуэзапхъэщ, ялъа-
гъумрэ зэхахымрэ дерс къы-
хахын папщIэ. Ди нэхъы жьы-
фIу фIыр зи Iэужьхэр зэ ры-

Зауэм  и  бынхэр

тщымыгъупщэр, я нэгу щIэкIа 
гугъуехьыр зэрытпкърытыр 
захедгъащIэу, Iуэхугъуэ да-
хэхэр къызэдгъэпэщыпхъэщ. 
Тыгъэ яхуэтщIыр мыин дыдэ-
ми, ахэр абы зырыщыгуфIы-
кIыр сыт и уасэ? Дэ иджыпсту 
нэхъыжьхэм пап щIэ ди  къалэн 
нэхъыщхьэр «Зауэм и бынхэр» 
зытет медалхэр яхуэдгъэхьэ-
зыру, зы мащIэкIэ нэхъ мыхъу-
ми я гум дегуэпэкIынырщ. 
ФIыщIэ ин фхузощI «Iуэхур 
вдэдгъэ псынщIэнщ, фи гъусэу 
ди нэхъыжьыфIхэр фдэдгъэ-
лъэ пIэнщ!» жызыIэу сэбэп 
къытхуэхъухэми, - жиIащ Къэ-
нэмэ тым.

АдэкIэ псалъэ иратащ 
 Пащты Борис. 

- ГъащIэр псы ежэхым хуэ-
дэщ, гъэхэр йокIуэкI зым ад-
рейр къыкIэлъыкIуэу, уIэбами 
къыпхуэмыубыду зэманыр 
блокI. Апхуэдэуи ди гъащIэр 
макIуэ. Дыгъуасэ хуэдэщ ди 
зауэлIхэм Хэку зэуэшхуэм 
ТекIуэныгъэр къыщахьауэ, 
жылагъуэр гуфIэгъуэм зэ-
щIиIэтауэ щыщытар. Иджы а 
Iуэхушхуэр къызэрыхъурэ мы 
гъэ дызэрыхьам илъэс 80 
ирокъу. Ди Хэкум и хуитыны-
гъэм папщIэ зи псэр зыта 
цIыхухэм фIыщIэ мыухыжыр 
яхуэфащэщ. Нобэ мыбде-

жым щыдгъэлъапIэ ди нэ-
хъыжьыфIхэр щысабиям, я 
адэхэр, я къуэш нэхъыжьхэр 
зауэм кIуэуэ, ахэр зыпэрыт Iэ-
натIэм щыпэрыувам, гугъу-
ехьрэ хьэзабу яшэчам щIэи 
гъуни иIэкъым. Ди нэхъы-
жьыфIхэу фIыщIэ иныр зы-
хуэфащэхэм, я лъэм къри-
хьэкIыу я къарур пэлъэщыху, 
мамырыгъэ гъащIэм телэ-
жьащ. Иджы чэзур ди деж 
къэсащи, абыхэм я гуащIэ-
дэкIым хэдгъэхъуэныр, къыт-
хуагъэна щIэиныр дгъэба-
гъуэу адэкIэ дгъэкIуэтэныр ди 
къалэнщ. А псори щIэблэм 
зыхедгъэщIэн хуейщ, я блэ-
кIар ящIэжу, гъэсэныгъэ яб-
гъэдэлъу, нэхъыжьхэм я 
Iэужьым пщIэ хуащIу, я Хэкур 
фIыуэ ялъагъуу къэтэджы-
ным папщIэ. Дэ псоми мы зэ-
маным ди къалэн нэ-
хъыщхьэр абыхэм я гур хэзы-
гъэхъуэн захедгъэхынырщ, 
яхуэтщIэнырщ, зэрытщымы-
гъупщэр зыхащIэн хуэдэу,- 
жиIащ Пащтым.

Зэхыхьэм и кIэухым Къэ-
нэмэтым къыхилъхьащ Нэ-
хъыжьхэм папщIэ «Диа лог 
эпох» зыфIащыну зэIущIэхэр 
ирагъэкIуэкIыну. Абы и жэр-
дэмыр даIыгъащ правленэм 
хэтхэм. 

Зи сабиигъуэр лъэхъэнэ 
хьэлъэм хиубыдахэм папщIэ 
ягъэхьэзырыну зэхуэсхэм ды-
пэплъэнщ, ди гуапэуи фэри 
фыщыдгъэгъуэзэнщ.

Тхыгъэри  сурэтри
КЪАНКЪУЛ Зазий  ейщ.

Фэтэр
мини 6,5-рэ

Къалэхэм зрагъэужь

Хьэрычэт мащIэм и IэмалыфIхэр

Iэщэр
къалэмым
дэзыщта

Нобэ  Лышх  узыфэм  пэщIэтыным  и  дунейпсо  махуэщ

ТекIуэныгъэ  Иным  ирихьэлIэу

Теддзэ тхыгъэхэм къы щыхьа 
бжыгъэхэм, къыщаIэта Iуэху-
гъуэхэм я пэжагъымкIэ ахэр 
зытхахэм нэсу жэуап яхь. Ав-
торхэмрэ редакцэмрэ я Iуэху 
еплъыкIэр зэтехуэ зэпыту щыт-
къым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Тел.: 76-01-28, 76-01-10

МЫ КЪЫДЭКIЫГЪУЭМ 
ЕЛЭЖЬАХЭЩ:

жэуап зыхь  сек ретарым и къуэ-
дзэ Джатокъуэ Марьянэ, коррек-
торхэу Щоджэн Заирэ (2, 4-нэ 
нап.), Елмэс ФатIимэ (1, 3-нэ 
нап.).

КомпьютеркIэ газетым и теп-
лъэр ящIащ Ныр Саидэ, Щома-
хуэ Марианнэ.

Сурэтхэм елэ жьар Бицу Жан-
нэщ.

«Издательство 
«Южный регион» ООО-м 

щытра дзащ.

357600, Ставрополь край, 
ЕсэнтIыгу къалэ, 

Никольскэ уэрам, 5-А

Газетым Iэ традзэн 
 хуейщ сыхьэт 20-м, щыт-
радзар сыхьэт 20.00-рщ.

Зы илъэсым газетыр      
156-рэ къыдокI.

Редактор нэхъыщхьэ
ЖЫЛАСЭ  Заурбэч

РЕДКОЛЛЕГИЕМ  ХЭТХЭР:

Ширдий Маринэ (унафэщI-ре-
дак тор), ЖьэкIэмыхъу Маринэ 
(унафэщI-редактор), Къаншокъуэ 
 Эллэ (жэуап зыхь секретарь), Къар-
дэн Маритэ, Къумахуэ Аслъэн, Нэ-
щIэпыджэ Замирэ, Чэ рим Мари-
аннэ, Щхьэ щэмыщI Изэ.

- Гъэсэнхэр дауэ къы дэп-
хьэхрэ? 

- ГъэсакIуэмрэ сабиймрэ       
я кум дэлъын хуейщ хуаба-
гъэ. ГъэсакIуэу улэжьэфы-
нукъым сабий фIыуэ           
умылъагъумэ, абы и дунейр 
зыхыумыщIэмэ, пхуэмыгъэ-
гуфIэмэ, зыгъэ нэщ  хъейр 

ДыщэкIхэм я дуней-             
псо махуэр щIышылэм и             
31-м ягъэлъэпIащ. Къэбэр-
дей-Балъкъэрым и япэ 
дыщэкI цIыхубз, дизайнер 
IэпщIэлъапщIэ Балъкъыз 
ФатIимэ ящыщщ щIына-
лъэр зэрыгушхуэ, зи Iэпэм 
дыщэ къыпыщхэм. 

ФАТIИМЭ зэрыцIыкIурэ 
гъуазджэм, сурэт щIыным 
дахьэхырт. Пщащэм бгъэ-
дэлъ зэчийм гу лъызыта 
адэ-анэм хъыджэбзыр нэхъ-
ри трагъэгушхуэу, абы зэ-
рызрагъэужьыным сыт щы-
гъуи хущIэкъуу къекIуэкIащ. 
Етхуанэ классым щIэсу Нал-
шык къыщызэIуаха худо-
жественнэ школым щIа-
гъэтIысхьащ. Ар я гъэ сэнщ 
егъэджакIуэ Iэзэхэу Кавпа-
ков Геннадийрэ Братишкэ 
Валентинэрэ. 

Зыхуеджэну IэщIагъэр 
къы  щыхихыну пIалъэр къы-
щыблагъэм, Дагъыс тэ ным 
и художественнэ училищэм 
щIэтIысхьащ, экзаменхэр 
фIы дыдэу итри, 1990 гъэм 
Кубань къэрал университе-
тым и художественно-гра-
фикэ факультетым и щIэны-
гъэм щыпищащ. Ар ехъу-
лIэныгъэкIэ  къиуха нэужь, 
КъБКъУ-м декоративно-
прик ладной гъуа з джэм кIэ и 
факультетым (ДПИ) илъэ-
сих кIэ щригъэджащ. Нал-
шык Лениным и цIэр 
зезыхьэ и уэрамым къы щы-
зэIуиха Iуэху щIапIэм и 
дэлъху Ахь мэд и гъусэу що-
лажьэ, мывэ лъапIэхэм, 
дыщэм, дыжьы ным хьэп-
шып гъэщIэгъуэнхэр къы-
хащIыкIыу.

2006 гъэм щыщIэдзауэ 
ФатIимэ хэтщ Урысейм и 
СурэтыщIхэм я зэгухьэны-
гъэм. Кавказ Ищхъэрэм, 
Москва къалэм, Тунисым, 
Германием, нэгъуэщI щIы-
налъэхэм ще кIуэкI гъэлъэ-
гъуэныгъэхэм и лэжьы-
гъэхэр хагъэхьэ. 2003 гъэм 
ахэр Налшык щагъэлъэ-
гъуащ. ЦIыхубз IэпщIэлъа-
пщIэм къыхуагъэфэщащ 
Урысейм и Арт комитетым и 
лауреат щIыхьыцIэр, Кавказ 
Ищхъэрэм ис лъэпкъхэм я 
дыщэкI гъуазджэр зэрихъу-
мэм, къызэ ригъэщIэ рэщIэ-
жым, сабийхэмрэ щIалэ-
гъуа лэмрэ а IэщIагъэ дахэм 
зэрыдригъэхьэхым пап-     
щIэ.

Дыщэм, дыжьыным къы-

Къэбэрдей-Балъкъэрым и къурш лъагъуэ хэм 
къыщызыкIухьыну нэгъабэ зезыгъэтха ту-
ристхэм я бжыгъэр мини 3-кIэ нэхъыбэ  хъуащ 
2023 гъэм нэхърэ. 2024 гъэм ахэр мини 20-м щIи-
гъуащ, абы ипэ ита илъэсым - мин  17-щ.

«КЪУРШ лъагъуэхэм къыщызыкIухьыну, къур-
шыщхьэм дэкIыну мурад зиIэ турист гуп хэм ди деж 
зыщрагъэтхын хуейщ япэщIыкIэ. Зэ зэ мызэххэщ 
къыщыхъур туристыр зыми яжримыIэу Iуащхьэма-
хуэ щыдэкI», - жиIащ УФ-м и МЧС-м и къудамэу 
 КъБР-м щыIэм и унафэщI Надежин Михаил. 

Апхуэдэуи абы къыхигъэщащ а Iуэхур тэмэму 
щIызэтеублар къегъэлакIуэхэр, Кавказ.РФ-р, Къэ-
бэрдей-Балъкъэрым и унафэщIхэр быдэу зэ пы-
щIауэ, сыткIи зэрыщIэу зэрызэдэлажьэр арауэ зэ-
рыщытыр.

2024 гъэм ди республикэм щыIащ туристу ме-
луан 1-рэ мин 785-рэ икIи ар процент 16,4-кIэ нэ-
хъыбэщ 2023 гъэм къэкIуахэм нэхърэ. 

АЛЫДЖЫКЪУЭ  Руслан.

Урысейм ТхэквондомкIэ 
(ВТФ, Олимп джэгухэм хы-
хьэ лIэужьыгъуэмкIэ) и зэ-
гухьэныгъэм и президен-
тым и Кубокыр къэхьыным 
хуэунэтIа урысейпсо зэ хьэ-
зэхуэ Черкесск къалэм ще-
кIуэкIащ. Абы хэтащ къэра-
лым и щIыналъэхэм ящы-
щу 25-м я спортсмен 400-м 
щIигъу. Ахэр я ныбжькIэ 
илъэси 10 - 11, 12 - 14 хъухэрт 
икIи я хьэлъагърэ ныбжьрэ 
елъытауэ гуп-гупкIэрэ гуэ-
шауэ щытащ. 

КЪЭБЭРДЕЙ-Балъкъэрым 
и командэм хэту зэхьэзэхуэм 
щыIащ Кэнжэ къуажэм дэт 
«Пять колец» спорт акаде-
мием и гъэсэн Хьэщыкъуей 
Руслан икIи етIуанэ увыпIэр 
абы къыщихьащ. Ныбжьы-
щIэм зыкъыщигъэлъагъуэр 
килограмм 37-рэ зи хьэ-
лъагъ хэм я дежщ, ауэ мы зэ-
пеуэм апхуэдэ гуп зэрахэ-
мытам къыхэкIыу, килог-
рамм 40 хъухэм ар хагъэ-
хьащ. 

Зэрынэрылъагъущи, мыб-
дежым Руслан къэдзы-
хакъым абы щхьэкIэ. ЗэIу-
щIищ къыпэщылъати, кIэух 
зэхьэзэхуэм и Iыхьэ ныкъуэм 
икIын пап щIэ ар хуэзащ Дон 
Iус Ростов къалэм щыщ Го-
рохов Марк. Ди щIалэр абы 
гугъу дехьэми, ар хигъэ-
щIащ. Адэ кIэ кIэух зэпеуэм 
Хьэщы къуейм аргуэру къы-
щы пэ щIэтащ ростовдэс Фе-
доров Богдан, ауэ мыбде-
жым и  къару хурикъужа-

Урысей Федерацэм и 
Росстатым къызэритам-
кIэ, 2025 гъэм щIышылэм 
и 1-м ирихьэлIэу, зэкIэ 
къы зэрабжамкIэ, ди къэ-
ралым щыпсэухэр цIыху 
мелуани 146-рэ мин 28-рэ 
325-рэ хъуащ. 2024 гъэм 
къриубыдэу цIыху бжы-
гъэм процент 0,08-кIэ 
хэщIащ. 

Кавказ Ищхъэрэм алыдж-
урым бэнэкIэмкIэ пашэны-
гъэр къыщыхьыным хуэу-
нэтIауэ ныбжьыщIэхэм я 
зэхьэзэхуэ Владикавказ 
къа лэм щекIуэкIащ. Абы 
щы  зэпеуащ щIыналъэхэм я 

Телефонымрэ интерне-
тымрэ апхуэдизкIэ гъащIэм 
щыщ хъуащи, арыншэу          
псори къызэтеувыIэн къып-   
щохъу.

2011 гъэм ди къэралым те-
лефону кърашам и бжыгъэр 
Урысей Федерацэм щып сэу 
цIыхухэм я бжыгъэм нэхърэ 
1,5-кIэ нэ хъы бэщ. А псор 
жылагъуэм хаутIыпщхьащ, 
телефоным къыпкъ рыкIынкIэ 
хъуну шы  нагъуэм зыри ща-
мы гъэгъуазэу. Ди жагъуэ 
зэры хъунщи, телефонкIэ узэ -
ры зэп сэлъэфым лъабжьэ     
хуэхъу электромагнит къарур 
цIы хум и узыншагъэм зэран 
зэрыхуэхъур  щадж IуэхущIа-
пIэхэр диIэкъым. Но бэ рей гъ-
ащIэр зэлъытауэ къыт   щыхъу 
телефонымрэ интернетымрэ 
я зэран къы зэ рыдэкIыр жып-
IэкIи, куэ дым я фIэщ хъур-
къым. 

ДызыщIэвгъэгупсысыжыт: 
сыт хуэдизрэ тIэщIэлъ теле-

И гъэсэнхэм ядилъагъум иронасыпыфIэ

къыбгурымыIуэмэ. ИтIанэ, 
гъэсакIуэм и лъагъу ныгъэр 
сабийхэм псоми зэ хуэдэу 
яхурикъун хуейщ. А цIы кIу-
хэм уащытхъуныр, уа къыщ-
хьэщыжыныр, и гум уе мы-
уэу бущииныр - си гугъэмкIэ 
ар тыншкъым. Мытыншми, 
апхуэдэ къалэн щыбгъэ-

защIэм и деж псэкIэ къулей 
уохъу. Сэ сытетщ апхуэдэ ха-
бзэхэм.

- Сабийхэм зегъэу жьы-
ным кIэ Iэмалу къэбгъэ сэ-
бэп хэр…

- Абы Iэмалу иIэм нэ-
хъыщхьэу зыбжанэ къахызо-
гъэщхьэхукI. ДжэгукIэхэмкIэ 
цIыкIухэр гъэсэныр мыхьэ-
нэшхуэ зиIэщ. Сабий садым 
кIуэхэм джэгуурэ заужьын 
 хуейщи, а дэ зыхедгъэщIы-
кIыну дызыхуейр езыхэм 
фIыуэ ялъагъу, зыдихьэх 
Iуэхум хэдухуанэурэ ягуры-
догъаIуэ. ДжэгукIэ Iэмалым 
къыкIэры хуркъым яжепIэр 
ебгъэлъагъуныр. Я нэм 
 илъагъур я гум нэхъ щIэхыу 
ираубыдэри, псалъэм щап-

хъэ дэщIыгъун щIы хуейри 
аращ. Ещанэрауэ, сабийм и 
IэхэмкIэ зыгуэрхэр егъэщIэн 
хуейщ. Ар пэщэщэху мэ-
гупсысэ. Абы хеубыдэ су рэт 
щIыныр, пластилинкIэ лэ-
жьэ ныр, щыгъэ зэфIэблэныр, 
хьэпшып цIыкIуфэкIухэр 
щIы ныр. 

НыбжькIэ тIэкIу нэхъы жьы-
Iуэхэм къагурымыIуэм щIэуп-
щIэфу, гъэхуауэ жэуап яты-
фу, тегушхуауэ я гупсысэр 
жаIэфу догъасэ. Мыбы щы-
гъуэм деж цIыкIухэр зэпеуэ-
хэм хыдогъэхьэ, абыхэм увы-
пIэхэр къыщахьри, нэхъри то-
гушхуэ щIэщыгъуэ къащIэ-
ным. 

Псом хуэмыдэу сыху-      
щIокъу сабийхэм хьэл дахэ 

яхэслъ хьэ ным, гущIэгъур зи-
щIысыр къагурыIуэу, ныб-
жьэгъу хъуфу, дэчых яIэу, нэ-
гъуэщIым къыщхьэщыжу, я 
бзэм пщIэ хуащIу згъэсэным. 
«Ирехъу ди щIэблэр дэ 
цIэрыIуэ! Лъэпкъ гъэщIэра-
щIэ ахэр  тхуищI!» - жиIэгъащ 
«бэм я уэ  чылкIэ» зэджэу 
щыта ПащIэ Бэчмырзэ. Мис 
абыкIэ сахуохъуахъуэ ди 
щIэблэм. 

- Гъэсэнхэм уащыхэткIэ гу-
къыдэж къозытыр сыт? 

- Хуиту мыпсэлъэфу, къы з-
да шам яцIыху щымыIэу, 
езыр-езыру мышхэфхэри яхэ-
ту къытхуашэ сабийхэм зэ ры-
заужьым, зэрыхэхъуэм, я 
гупсысэхэр къызэрызэры-
кIым ущыкIэлъыплъкIэ, а 
псом хэплъхьэ уи лэжьыгъэм-
рэ ябгъэдэплъхьэ гуапагъэм-
рэ зэрымыпщIэншэр щып-
лъагъукIэ, дауэ уи гур хэмы-
хъуэнрэ! Я нэгу цIыкIухэр зэIу-
хауэ, я нэхэр къилыдыкIыу, 
щIэ щыгъуэ ебгъэщIэным 
пэп лъэу къакIуэ сабийхэм са-
щыхэткIэ, согуфIэ. 

- IэщIагъэм ущиIэ ехъулIэ-
ныгъэхэм я гугъу уэзгъэ-
щIынут. 

- ИлъэсиблкIэ Налшык къа-
лэ дэт сабий сад сыщылэ-
жьауэ, сыкъыщалъхуа, сы-
къы щыхъуа къуажэм дэт са-
бий садым гъэсакIуэу сыкъэ-
кIуэжащ. Ар 2018 илъэсрати, 
абы техуэу сыхагъэхьащ 
«Уры сейм и гъэсакIуэ нэ-
хъыфI» зэпеуэм. Лау реат сы-
щыхъуащ, лэжьыгъэм къы-
щыс хуэщхьэпэ Iэ мал, щап-
хъэ куэди къыхэсхащ. 

ГъэсакIуэм езым сыт щы-
гъуи зиужьын хуейщ, зэ-
хъуэкIыныгъэхэм хуэхьэзыру, 
абыхэм къигъэщхьэпэн къы-
хихыфу, зэманым декIуу лэ-
жьэн папщIэ. Илъэс 13 хъуауэ 
гъэсакIуэ IэнатIэм сы пэ рытщ. 
Си лэжьыгъэм папщIэ къыс-
хуагъэфэщащ щIыхь тхылъ-
хэри. 

Епсэлъар
ГУГЪУЭТ  Заремэщ.

Шэру Заринэ илъэс куэд хъуауэ гъэсакIуэ IэнатIэм 
пэрытщ. Къэбэрдей-Балъкъэр къэрал университетым 
пэщIэдзэ классхэм я егъэджакIуэхэр щагъэхьэзыр къуда-
мэр къыщиухащ. Иджыри еплIанэ курсым щIэсу гъэ-
сакIуэу лэжьэн щIидзащ, сабийхэм яхэтыным, игъэсэным, 
я зыужьыкIэм кIэлъыплъыным хилъэгъуащ псэ гуры-                 
фIыгъуэ. Мы зэманым Щхьэлыкъуэ къуажэм дэт сабий                      
сад №2-м и лэжьакIуэщ. ЗэрыжиIэмкIэ, цIыкIухэм я псэ 
къабзагъэм итхьэкъуащ. Сыт хуэдэ и ехъулIэныгъэхэр, и 
гъэсэнхэм заужьын папщIэ къигъэсэбэп Iэмалхэр? Абы 
теухуауэ упщIэ зыбжанэкIэ зыхуэдгъэзащ Заринэ.

Бзылъхугъэ
IэпэIэсэ

хищIыкIа, мывэ лъапIэхэм-
кIэ игъэщIэрэщIэжа хьэп-
шып  хэр щыплъагъукIэ ды-
щэкI гъуазджэм и курыхыр 
зыхыбощIэ. ФатIимэ жэуап-
лыныгъэшхуэ пылъу егъэ-
хьэ зыр зыкъыхуэзыгъазэхэр 
зыщIэлъэIу хьэпшып зэхуэ-
мыдэхэр. Апхуэдэ дыщэ, 
дыжьынхэкIхэр унагъуэм 
 къихъуэ щIэблэм зэра-
хьэныр, зэIэпахыныр хаб-
зэщ. 

- Си Iуэхур къызэрекIуэ-
кIам сыщегупсыскIэ къызо-
лъытэ а IэщIагъэм сыкъы-
хуиг ъэщIауэ, - жеIэ ФатIимэ. 
- Зэгуэр си лъэпкъыр къызы-
техъукIыжам и IэщIагъэр 
къэс щтэжауэщ къызэрыс-
лъы тэр. 

ФатIимэ зэрыжиIэмкIэ, и 
хъыджэбз унэцIэр - Хьэжыр 
- къызытехъукIар дагъыстэн 
лъэпкъым къыхэкIащ. Аль-
Азхар университетыр къэ-
зыуха ХьэжыкIэ зэджэ да-
гъыстэн щIалэр и къуэшым 
и гъусэу Каир къикIри, 1706 
гъэм мы щIыпIэм къэкIуащ, 
ислъам диныр ди цIыхухэм 
кърагъэщтэну. Ахэр Хьэ-
тIохъущокъуэпщым и деж 
къы щыувыIэри, ди щIына-
лъэр псэупIэ яхуэхъуащ. А 
щIалэм адыгэ цIыхубз 
 щхьэгъусэ хуэхъуащ. Абы-
хэм къатехъукIыжахэр адыгэ 
лъэпкъым хэшыпсыхьы-
жащ икIи Хьэжы унэцIэр 
зэрахьэ. 

ФатIимэ хабзэ, нэмыс 
щызекIуэ адыгэ унагъуэ да-
хэ исщ. ЦIыхубз IэпщIэлъап-
щIэр, и анэ ХьэцIыкIу На-
фисэти хуэдэу, жэуаплы-
ныгъэ зыхэлъ, бзылъхугъэ 
куэдым я щапхъэ цIыху 
пэж, щэныфIэ, акъылыфIэ 
хъужащ. ФатIимэ щхьэгъ-
усэ хуэхъуащ экономикэ 
щIэныгъэхэмкIэ кандидат 
Балъкъыз Валерэ. Респуб-
ликэм исхэм фIыуэ яцIыху, 
куэдым я чэнджэщэгъу 
цIыху акъы лыфIэт Валерэ     
и адэ Бе тIали. Я нэхъы-
жьыфIхэм яхуэ фащэу, зэ-
гурыIуэрэ зэ дэ Iуэжу, зым и 
лэжьыгъэр адрейм дигъэп-
сынщIэу зэдопсэу зэщ-
хьэгъусэхэр. 

Балъкъыз унэцIэр къы-
зытехъукIам теухуауэ ФатIи-
мэ къытхуиIуэтэжари гъэ-
щIэгъуэнщ. Балъкъ Iуфэм 
нэхъапэм пшахъуэ язурэ 
дыщэ къыхахыу зэрыщытам 
а унэцIэр къытекIащ. Иджы 
а лъэпкъым дыщэ щхьэкIэ 
пшахъуэ щIазын щхьэусы-
гъуэ яIэжкъым, зи Iэпэм 
дыщэ къыпыщ цIыхубз Iэп-
щIэлъапщIэ я лъэпкъым 
къыхэхъуащи.

ТЕКIУЖЬ  Заретэ.

Черкесск  хуэугъурлащ

къым икIи дыжьын меда-
лымкIэ арэзы хъун хуей    
хъуащ.

Къыхэдгъэщынщи, тхэк-
вондом зэрызыхуигъасэ 
илъэ   ситхум къриубыдэу, 
Хьэ  щыкъуейр Черкесск  къа-  
лэм япэу щыIауэ аращ. Мы 
зэхьэзэхуэр Къэрэшей-Шэр-

джэсым и къалащхьэм илъэс 
къэс щрагъэкIуэкI,  зэпеуэ 
нэхъ лъэщхэм хабжэ икIи 
къэралым и спортсмен нэ-
хъыфI дыдэхэр хэт хабзэщ. 

Хьэщыкъуей Руслан зэ -  
хьэ зэхуэм хуэзыгъэхьэ зырар 
Унэ жокъуэ Абдель джэбарщ.

КЪАНШЫУЕЙ  Алим.

Суздаль къащыпоплъэ

бэнакIуэ 250-рэ, гуп 12-у 
гуэшауэ. 

КЪЭБЭРДЕЙ-Балъкъэрым 
и командэм зэхьэзэхуэм 
 хъарзынэу зыкъыщигъэ- 
л ъэгъуащ. Ди щIалэхэм 

ящы щу Атэлыкъ Темыр-
къанрэ Емуз Темырланрэ я 
хьэлъагъ елъытауэ зыхэта 
гупхэм дыщэ медалхэр къы-
щахьащ. Зэпеуэм етIуанэ 
щы хъуащ Кхъуэныхь Дамир-
лан.

Темырчы Темырлан, Жы-
локъуэ Iэдэм, Тэнащ Аслъэн-
бэч, Тет Данил, ХъуэкIуэн 
Им ран, Лафыщ Рустам сымэ 
ещанэ увыпIэхэр къахьащ. 

Владикавказ щызэхэта 
зэIущIэр ирагъэкIуэкIащ 
«Физ  культурэмрэ спортымрэ 
зегъэужьын» къэрал пэ-
хуэщIэм ипкъ иткIэ. Абы япэ 
увыпIищыр къыщы зыхьа-
хэм Iэмал ягъуэтащ УФ-м 
алыдж-урым бэнэкIэмкIэ па-
шэныгъэр къыщ ы хьыным 
хуэунэтIа зэхьэзэхуэу мы 
гъэм и мэлыжьыхьым Суз-
даль къалэм щызэхашэнум 
я зэфIэкIхэр щагъэлъэгъуэ-
ну. 

Псори ятх

Ди деж щыпсэухэм къахохъуэ
АПХУЭДЭУИ Росстатым 

къигъэлъэгъуащ къэра-
лым и щIыналъэхэм ящы-
щу 20-м исхэр нэгъабэ 
 нэхъыбэ хъуауэ. Абыхэм 
яхэтщ Мэзкуу, Ленинград 
областхэр, Ингуш Рес-
публикэр. Псори зэхэту 
къэпщтэмэ, хэхъуэ нэхъы-
бэ зиIэхэр Кавказ Ищхъэ-
рэ, Ищхъэрэ-КъухьэпIэ, 

Курыт, Урал федеральнэ 
ок ругхэрщ.

2024 гъэм щIышылэм и 
1-м ирихьэлIэу ди къэра-
лым и цIыху бжыгъэр ме-
луани 146-рэ мини 150,8-рэ 
хъууэ щытащ. 

Росстатым къигъэлъэ-
гъуа бжыгъэхэм хэткъым 
къэ ралым къыхыхьэжа 
Донецк, Луганск республи-
кэхэм, Запорожье, Херсон 
областхэм щыпсэухэр. 

Ди республикэм и гугъу 
тщIымэ, урысейпсо цIыху 
къы хэтхыкIыныгъэм къы-
зэ  ригъэлъэгъуамкIэ,  2025 
гъэм щIышылэм и 1-м 
ири хьэлIэу Къэбэр-
дей-Балъкъэрым щып сэу-
хэм я бжыгъэр 905 915-рэ 
хъуащ. Абы щыщу цIыху 
468 564-р (процент 51,72-
рэ) къалэдэсхэрщ,  437 
351-р (процент 48,28-р) 
къуа жэдэсхэрщ. 

Псори зэхэту къэралым 
щып сэухэм я бжыгъэр 
къап щтэмэ, абы и процент 
0,62-р ди республикэм 
къылъос. 

Зэдгъэпщэнщи, 2024 
гъэм щIышылэм и 1-м 
 ири хьэлIэу ди республи-
кэм щыпсэуащ цIыху 905 
464-рэ. Абыхэм ящыщу 
468 249-р къалэдэсу, 437 
215-р - къуажэдэсу. Зэры-
нэрылъагъущи, псори 
зэхэту республикэм щып-
сэухэм, къалэдэсхэмкIи, 
къуажэдэсхэмкIи, я бжы-
гъэр нэхъыбэ хъуащ, нэ-
гъабэрейхэм елъытауэ.

ХЬЭЩЫКЪУЕЙ  Олег.

Бжыгъэхэр

Жып телефонымрэ узыншагъэмрэ
фоныр? Абы нэхъ гулъытэ нэ-
хъыбэ зы хуэтщIрэ, махуэ 
псом къы ддекIуэкIрэ щыIэ-
къым.  Нэ хъыжь-нэхъыщIэ 
имы Iэу,  псоми яIэщIэлъщ. 
Абы къыхэкIыу Узыншагъэр 
хъу мэ нымкIэ  дунейпсо зэ-
гухьэныгъэм электромагни-
тым къыпкърыкI зэраныр 
иужьрей илъэс 20-м иджауэ, 
абы зэры пэщIэтын Iэмал мэ-
лъыхъуэ. ИрагъэкIуэкIа къэп-
щытэныгъэхэм къагъэлъэгъ-
уащ: щхьэкуцI лышх зэфыкI-
хэм я бжыгъэр куэдкIэ зэрыхэ-
хъуар зи ягъэр телефонырщ. 
Ар къэхутэным елэжьащ ду-
ней псом нэхъ цIэрыIуэ дыдэу 
щыIэ щIэныгъэлI 31-рэ. Абы-
хэм зэрыжаIэмкIэ, илъэсип-
щIым къриубыдэу махуэм 
 да къикъэ 30-кIэ телефонкIэ 
псэлъахэрщ лышх узыр про-
цент 40-кIэ нэхъыбэу зэуа лIэр. 

КъызэрыщIэкIымкIэ, хамэ 
къэралхэм ахъшэшхуэ тра-
гъэкIуадэу къыщагупсыса, 
са  нитар -эпидемиологие 
 мардэхэм къемызэгъ теле-
фонхэм къапыкI зэранымрэ 
 узы  фэхэмрэ Урысейм мылъ-
куш хуэ трагъэкIуадэурэ ща-
гъэ хъуж… ЩIэныгъэлIхэм 
къы  зэ рахутамкIэ, электро-
маг нитыр псом хуэмыдэжу 
зэуэр иммунитетырщ. Жы-
пIэнуракъэ, зэтрекъутэ. 

ЩIэныгъэмрэ техникэмрэ 
заужьами, псэущхьэу щыIэм 
я щхьэжу къигъэщIа цIыхум 
япэ дыдэу езым и фIэфIы-
ныгъэкIэ и щхьэкуцIыр щы-
зэIигъэхьэ зэманщ дызыхэп-
сэукIыр. Сыту жыпIэмэ, жып 
телефоным къекIуалIэ элек-
тромагнит къарур къып хуэп-
щытэнукъым икIи пыбжы-
кIауэ къепшэлIэфынукъым. 

Ауэ щыхъукIэ, щхьэм кIуэн 
ипэ, тхьэкIумэкIуэцIыр зэтре-
къутэ. МРТ-м, энцефалог-
раммэм къызэрагъэлъа-
гъуэмкIэ, телефоныр куэдрэ 
зи тхьэкIумэ Iулъхэм я щхьэ-
куцIым «щыпщIыпщI» им-
пульсхэр егъэлеяуэ «зэрызо-
хьэ». Гъуэлъыжар щIэмыже-
ифыр, гупсысэхэм хэмыкIы-
фу гугъу ехьхэм я щытыкIэр 
къы зыхэкIри телефонырщ. 

Шынагъуэщ дызы теп сэ-
лъыхь Iуэхугъуэр балигъхэм я 
закъуэ мыхъуу, сабийхэми 
зэрахуэлъэр. «Зэманыр шы-
нагъуэ хъуащ, сабийр здэ-
щыIэм, ищIэм дыщыгъуэзэн 
щхьэкIэ», - жытIэурэ, щIэблэм 
IэщIыдолъхьэ сэ жаным нэхъ-
рэ зыкIи мынэхъ тIасхъэу 
Iэщэ. Швецием, Норвегием, 
Франджым щрагъэкIуэкIащ 
щхьэ уз къызэфыкI ныб-

жьыщIэхэм ехьэлIа къэп щы-
тэныгъэхэр. КъызэрыщIэкIам-
кIэ, псантхуэ уз зэфыкI, илъэс 
15 - 17-хэм ит ныбжьыщIэхэм 
я процент 85-м ар къызыха-
хыр телефонырщ. Процент 
36-кIэ нэхъыбэ хъуащ къэ-
мэххэр, процент 82-кIэ - лъым 
ехьэлIа узыфэ шынагъуэ 
зэуэлIахэр.  

Дигу къэдвгъэгъэкIыжыт… 
Сабий къалъхуагъащIэм 
гъын щигъэтын, теун папщIэ, 
телефонымкIэ макъамэ е 
«белый шум» жыхуэтIэр те д-
гъэувэурэ дапщэрэ бгъу-
рытлъхьэрэ?! Хьэмэрэ, курыт 
еджапIэм щIэсхэм кърата унэ 
лэжьыгъэр телефонкIэ ящIы-
жу яIэщIэлъ? 

Ди сабиигъуэм адэ-анэхэм 
дыщахъумащ нобэ зи гугъу 
тщIы электромагнитым. «Те-
лефонкIэ куэдрэ уп сэлъэну 

къекIуркъым», - жы Iэгъуэ за-
къуэм и фIыгъэкIэ пэш теле-
фонхэм къапкърыкI гуащIэм 
и зэран къыдэкIакъым. Нобэ 
жып телефоныр яIэщIэлъщ 
Iэрпхъуэр хъуа сабий быд-
зафэхэми, япэ клас сым кIу-
ахэми, лэжьапIэ Iутхэми, те-
лефоныр зэштегъэу зыхуэхъ-
уа ди нэхъыжьыфIхэми. Теле-
фоным къыхах узы фэ 
шынагъуэхэм хэгъэхьэж щIыб 
узыр, щысыным ар Iушэ 
зэрищIыр, Iэ тхьэмпэм екIуа-
лIэ хуэхэр зэригъэбэгыр, нэм 
зэрилъагъум зэрыкIэригъэ-
хур, гуп сысэр зэ рызэтрихур, 
ныбжьыщIэхэм заукIыжыну 
зэрищIыр, узэ рытригъэ гуп-
сысыкIыр, ар къагъэсэбэпурэ 
кибербзаджащIэхэм цIыху-
хэм я мылъкур зэрыIэщIа-
гъэкIыр, нэгъуэщIхэри. УпщIэ 
къоув: ди гъащIэм тху хэмы-
хыжыну жып телефоным и 
зэран зэдмыгъэкIыщэу тхузе-
хьэну?

ФЫРЭ  Анфисэ.

Абы дегъэпIейтей 

Тхэквондо


